
1 июль – Ойбекни хотирлаш куни

Шеърий лаҳза
ОЙБЕК

Íàúìàòàê
Нафис чайқалади бир туп наъматак
Юксакда, шамолнинг беланчагида.
Қуёшга кўтариб бир сават оқ гул,
Виқор-ла ўшшайган қоя лабида
Нафис чайқалади бир туп наъматак...

Майин рақсига ҳеч қониқмас кўнгил,
Ваҳший тошларга ҳам у берар фусун.
Сўнмайди юзида ёрқин табассум,
Яноқларни тутиб олтин бўса-чун
Қуёшга тутади бир сават оқ гул!

Пойида йиғлайди кумуш қор юм-юм...
Нафис чайқалади бир туп наъматак...
Шамол инжуларни сепар чашмадак,
Бошида бир сават оқ юлдуз — чечак,
Нозик саломлари нақадар маъсум!

Тоғлар ҳавосининг ферузасидан
Майин товланади бутун ниҳоли.
Ваҳший қояларнинг ажиб ижоди:
Юксакда рақс этар бир туп наъматак,
Қуёшга бир сават гул тутиб хурсанд!

Куни кеча пойтахтнинг Ишчилар 
шаҳарчаси даҳасида жойлашган Ой-
бек уй-музейида буюк ўзбек адиби ва 
жамоат арбоби Мусо Тошмуҳаммад 
ўғли Ойбекнинг хотирасига бағи-
шланган тадбир бўлиб ўтди. Адиб бу 
даргоҳда 1940 йилдан 1968 йилгача, 
яъни ҳаётининг сўнгги дақиқалари-
га қадар яшаб, ижод қилган. Музей 
билан танишган киши адиб яшаган 
муҳит, унинг асарлари яратилиш та-
рихи ҳақида ёрқин таассурот олади.

Хотирлаш тадбирига ташриф бу-
юрган академик Наим Каримов, Ўзбе-
кистон халқ ёзувчиси Муҳаммад Али, 
профессор Адҳамбек Алимбеков ва 
бошқалар Ойбек яшаган давр, замон-
дошлари ва унинг асарлари ҳақидаги 
хотираларини ўртоқлашдилар.

Тадбир доирасида Ойбекнинг қай-
та нашр этилган “Маҳмуд Торобий”  
китобининг тақдимоти бўлиб ўтди. 
Китоб Бухоро вилояти Жондор тума-
ни ҳокимлиги ташаббуси билан нашр 
қилинган.

Китобингизни ўқидим

ОТА “ТАХТ”ИДАГИ ЎҒИЛ
Тошбой устоз хонтахтада мук 

тушиб, эртанги дарсга тайёрланган-
да олдида бир уюм китоб бўларди. 
Беш-олти ёшлардаги Раҳматулла 
отаси хонадан чиққач, хонтахтага 
яқинлашар, китобларни варақлар, 
ёзувларини кўздан кечирарди. 
Одатда, бу китобларда қизиқ расм-
лар бўлмас, шакллар, гра-
фик чизиқлар эса болани 
ҳар қандай суратдан кўра 
кўпроқ ўзига мафтун этар-
ди. Эҳтимол, отажонининг соатлаб 
шу варақларга термулиб ўтиргани, 
сатрлар орасидан нималарнидир 
излагани, излаганини топганида 
чеҳраси ёришиб кетгани болани қи-
зиқтириб қолганди ва отани шунча-
лик боғлаб қўйган сеҳрни англаш-
га интилгани унинг пешонасига 
ёзилган аъмол эканми, шу тақдир 
йўлидан кетди. Ўзига ва ўзгалар-
га талабчан, машҳур математика 
ўқитувчиси Тошбой Каримов етти 
фарзанди орасидан шунисининг 
педагогликка қобилияти борлигини 
сезди ва мактабни битириш палла-
сида шундай суҳбат бўлиб ўтди:

– Хўш, қайси йўлни танлайсиз?
– Алоқа институтига кириб ўқи-

самми? – Сукунат чўкди, ота инда-
мади. Бола истиҳола билан давом 

этди:  – Математика ўқитувчиси 
бўлсамми...

Ота чуқур сўлиш олди. Сал-
моқлаб гап бошлади:

– Математика ўқитувчиси... Бу 
соҳани танласанг, оч ҳам қолмай-
сан, тўқ ҳам бўлмайсан. Бировга 
қарз ҳам беролмайсан, қарздор ҳам 

бўлмайсан.
Шундан кейин ҳаёт та-

жрибаларидан келиб чиқиб, 
бироз насиҳат қилди. Ро-

сти, отанинг дили ёришиб кетган, 
изидан келаётган навқирон кучни 
кўриб, очган сўқмоғини бегона ўт-
лар босмаслигига, у қазган ариқ 
тўлиб оқишига ишонган эди. Ота 
учун бундан ортиқ бахт борми?! 

Хотираларда таъкидланиши-
ча, Ўзбекистонда хизмат кўрсатган 
ўқитувчи Тошбой Каримов ҳақиқий 
ўқитувчи тимсоли бўлган. 

Таниб, билиб юрган кишингнинг яна 
бир фазилатига гувоҳ бўлсанг, дилинг яй-
раркан. Мен Мавлон Умурзоқовнинг “Эъ-
тиқод синовлари” шеърлар тўплами ва 
“Адоқсиз ўйлар” публицистик мақолалар 
китобини ўқиб шуни ҳис қилдим. Иқти-
содчи олим, профессор, кўп йиллар катта 
лавозимларда ишлаган, ҳаёт зарбаларини 
ҳам татиб кўрган Мавлон аканинг қалами 
ҳам ўзига хос экан. Тўпламдаги шеърлар 
мавзу ва шакл жиҳатдан ранг-баранг бўл-
са-да, муаллифнинг тийрак нигоҳи, ич-
кин туйғулари сезилиб туради. “Истибдод 
зулмидан асранг Туронни”, “Нурли ўлкам 
– Ўзбекистоним”, “Темурбекдек ўғлинг 
бордур!” каби шеърларида тарихий сий-
моларимизни улуғлаган бир ўзбек ўғлони 
сифатида унинг чинакам ватансеварли-
гини туясиз. Айниқса, “Дукчи эшоннинг 
қатл олди сўзи” шеъри ўз-ўзини тафтиш 
руҳидаги мазмуни ва  шиддатли оҳанги 
билан ажралиб туради:

Адолат инсонга ягона гултож,
Қалб ўлган, сезмаса унга эҳтиёж.
Жон билан тўланган Ҳақ учун хирож,
Халложни дорларга тортган одаммиз!

Улуғ аждодларимизни эъзозлаб, миллат 
учун жон фидо қилган мардлар иши изсиз 

Ойбекнинг 60-йилларнинг бошларида, 
хасталик вақтида ёзган рубоийларининг 
бирида шундай сатрлар бор: “Тарих сўқ-
моқлари изимдан чўтир, Ҳар бир хок ши-
вирлар: “Бир лаҳза ўтир...”. Тўшакбанд 
Ойбекнинг – хаёлан бўлса-да – ёнида тиз 
чўкиб ўтириши ва тиловат қилиши мум-
кин  бўлган хоклар – улуғ  ўзбек шоир 
ва мутафаккирларининг сағаналари оз 
бўлмаган. Аммо шу  сағаналарда мубо-
рак хоклари ётган сиймолар орасида уч 
шоир Ойбек назарида  ажралиб турарди. 
Булар – Алишер Навоий, Заҳириддин 
Муҳаммад Бобур ва Бобораҳим Машраб 
сиймолари. Ойбек тавоф этган бу буюк 
сиймолар орасида  Машраб номининг 
ҳам бўлиши айрим китобхонларни ажаб-
лантириши мумкин. 
Ҳолбуки, ХХ асрнинг бошларида, 

Ойбекнинг болалик ва ёшлик чоғлари-
да  Машрабнинг ХХ асрдаги издошла-
ри кўчама-кўча, шаҳарма-шаҳар юриб, 
исёнкор шоирнинг ғазалларини куйлаб, 
қаландар шоирнинг “ғоя”ларини “тарғиб 
ва ташвиқ” қилар, кекса аёллар ва она-
ларнинг тилидан Машрабнинг оловли 
байтлари тушмас, кекса машрабхонлар 
эса чойхоналар ва гузарларда ўтириб,  
Машраб ғазалларининг мағзини  чақиб, 
ёқаларини ушлаб, ҳайратга тушардилар. 
Ҳамма нарсага қизиққан Мусо Машраб-
нинг оддий халқнинг руҳий ва маънавий 
ҳаётида тутган ўрнини кўриб, бошқа би-
рор ғазалнависга ўхшамаган бу ғаройиб 
шоирга нисбатан ўзида катта меҳр туя 
бошлаган. У шу меҳрнинг бадиий ифо-
даси сифатида 1937 йили, “Навоий” ли-
рик достонидан кейин, “Машраб” деб 
номланган гўзал достонини ўзбек китоб-
хонларига ҳадя қилган. 1939 йилда эса 
“Адабиётдан текширишлар”  сарлавҳали 
илмий тадқиқотида Машраб ҳақида бун-
дай сўзларни ёзган:  

“XVII ва XVIII аср шоирлари ораси-
да ўз оригинал таланти билан ва ажойиб 

афсонавий ҳаёти билан халқ оммалари 
ўртасида севги  ва ҳурматга сазовор, шеъ-
рлари энг оммабоп шоир, ҳеч шубҳасиз, 
Машрабдир...”.
Ойбек айтганидек, шу даврда Машраб-

нинг оддий халқ ўртасидаги обрў-эъти-
бори Навоий шуҳратидан ҳам баланд 
бўлган. Бунинг сабаби нимада? Машраб 
деган феноменнинг халқ оммаси томони-
дан севиб-йиғлаб ўқилганининг сир-асро-
ри нимада?.. 
Ойбек бундай саволларга жавоб бериш 

учун қаландар шоирнинг машаққатли ха-
ётига назар ташлаб ёзади: 

“Машрабнинг ҳаёти ҳақида қарийб ҳеч 
нима маълум эмас. Унинг бутун умри қа-
лин афсона пардаси ва сир билан ўралган.  
Баъзи маъхазларда ва асарларида учраган 
автобиографик деталларга қараганда, у 
Андижонда қашшоқ бир оилада туғила-
ди. Онаси ип  йигириб, рўзғор қилар экан. 
Машраб ёшлигида Наманганга бориб, у 
ердаги машҳур эшонда хизмат қилади. 
Кейин қаландар бўлиб, гоҳ пиёда, гоҳ 
эшакда шаҳарлар кезиб, ўз қўшиқлари-
ни эл орасида куйлаб юради. Шеърлари 
унинг фантастик ҳаёти ва можаролари 
ёзилган китоб – “Девони Машраб”да 
тўпланган.  Машраб ижодиёти ёрқин, 
индивидуал хусусиятга эгадир. Бу хусу-
сият Машрабнинг ҳур фикрлилиги  ва 
чирик, тор диний ақидаларни инкор эти-
ши, ижтимоий ҳақсизликларга қарши 
самимий норозиликдан келиб чиқади. 
Машрабни халқ унинг чин сўзлиги, муно-
фиқларнинг, ёлғондаки авторитетларнинг 
бетидан “фазилат пардаси”ни шартта 
олиб ташлаши, ҳақиқатпарастлиги, ҳатто 
самимий телбалиги учун севгандир.  
Машраб ҳаётни тузатиш йўлларини 

кўрмайди. Лекин ундаги яраларни кўра-
ди. Бойлик ва зийнат дунёсини бир чақага 
олмаганлигини баралла сўзлайди. Ҳоким 
синфларнинг дабдабали ҳаётидан соф 
қашшоқликни, лоқайд, беғавғо, бепарво 

ялангоёқликни афзал кўради. Дарбадар 
қаландар шеърларида диний муқаддасот-
ларга ўз лоқайдлигини ифодалайди, ҳатто 
уларни аччиқ киноя қилади”.
Машрабнинг шоирлик истеъдоди-чи? 

“Бу инжиқ қаландар,  – деб ёзади Ой-
бек, – ҳаммадан бурун энг буюк лирик-
дир (таъкид бизники – Н.К.). Қиз ҳақи-
да куйлайдими, ўз кечирмалари ҳақида 
куйлайдими ёки фалсафий қарашларини 
ифодалайдими – Машрабнинг мисралари 
ҳамиша илҳомкор, ҳамиша жўшқин, ҳа-
миша юракнинг жонли ўти билан ёлқин-
ланади”.
Демак, Машрабнинг Ойбекни ўзига 

жалб этган, унинг бадиий тафаккурини 
“қитиқлаган”, унда асар ёзиш истагини 
уйғотган омиллар  дарвешнинг ҳурфикр-
лиги, чирик диний ақидаларни инкор эти-
ши, ижтимоий  ҳақсизликларга қарши 
исён кўтариши, мунофик кишилар юзи-
дан “фазилат пардаси”ни олиб ташлаши, 
бойлик ва зийнат дунёсидан нафратла-
ниши каби хислатларигина эмас, балки 
“ҳаммадан бурун” унинг “энг буюк ли-
рик”лигидир.  
Ойбек “энг буюк лирик” ҳақидаги дос-

тонини Машрабнинг ташқи қиёфасини 
тасвирлаш билан бошлайди:

Сочлари патила, кўзлари махмур,
Кўзлардан сачрайди қора, кучли нур.
Саратон қуёши, қиш изғирини
Ишламиш юзининг маъно, сирини...
Давлати – қалб шеъри ва эски танбур.

Кулоҳдан тошарди жингалак сочи,
Мағрур ва кўркамди ҳар қачон боши.
Ташир ҳам қиш, ҳам ёз бир қўсқи пўстин
(Унда қолмагандир ямоқсиз ўрин),
Белида каттакон бир носқовоғи...

Эпик асарларида қаҳрамонлар портре-
тини катта маҳорат билан тасвирлаган 
Ойбек бу лирик достонида  ҳам  биздан 

бир неча аср илгари яшаган қаландар 
шоир портретини барча деталлари билан 
шундай тасвирлаганки, биз бу тасвир-
да тирик Машрабни ўз кўзимиз билан 
кўргандек, у чертган танбур нолаларини 
эшитгандек бўламиз. Шу Машраб айни 
пайтда бизнинг яқин кишиларимиздан 
бирига айланади.

Ана, шоир келар... Бир тўда бола – 
Унинг орқасидан ажралмас соя.
Кўзларда акс этар муҳаббат, мароқ,
Уни билиш қийин: гўё жуфти, тоқ.
Асрлар кўрмаган ажиб девона...

...Тўхтаб, у: “Гулхан сол!” – 
дейди бировга,

Ўзи кўп эпчилдир ўтин қаловга.
Оловни ҳам дудни севади шоир,
Кафтида чўғларни ўйнатар моҳир,
Қуёш жилвасини кўрар оловда.

Ойбек “Адабиётдан текширишлар” 
номли мақоласида Машрабнинг ҳаёти  ва 
ижоди ҳақида мухтасар маълумот берар 
экан, “Девони Машраб”  асарида унинг 
“фантастик ҳаёти ва можаролари” чуқур 
тасвир этилганини қайд қилган. Ана шу 
“фантастик ҳаёт”нинг баъзи бир лавҳала-
ри “Машраб” достонидан ҳам жилва бе-
риб туради. 
Ойбек қаҳрамони: “Саҳроларни кезар 

бир шамол каби, Кеча ҳам кундуздай тут-
мас пардани. Оёқлари учун тиканлар май-
са...”.

 Ёки: “Мана, у чеккада тўлиқ завқ би-
лан Каттакон чилимнинг тош тўпписидан 
Бир қарич ўт  учар, тутунлар – булут”... 
Яна:  “Ис босган кулбада топар ранг, 

зиё, Хон қизи бўлолмас ишқига Лайло”... 
Яна бир мисол: “Ундан содир бўлган 

ҳар қилиқ, ҳар иш Топади энг чуқур, энг 
нодир далил”... 

кетмаслигига ишонч руҳи билан якунлан-
ган шеър, ўзбек шеъриятида Дукчи эшонга 
бағишлаган  сара шеърлар сирасидан.

Шоир онасига бағишлаб ёзган, оила-
сига оталик меҳри ёғилиб турган “Фар-
зандим эди, дея айтмангиз” (Мўмин Мир-
зо монологи), “Мирзо Ғолибга”, “Оталик 
меҳрим зор даштларда...”, “Ҳалималарга” 
шеърларида қалбини жўштирган туйғулар-
ни самимий ифодалайди ва бу китобхонга 
юқади. “Сартарошхонада” шеъри халқона 
юморга йўғрилган бўлса, “Кўзларда” шеъ-
рида “Қиё боқиб кетмасанг, шаҳид кетмоқ 
савобдур” деган кутилмаган мисраларни 
ўқиймиз.

Наим КАРИМОВ,
академик

Очерк

Қотма, ҳаракатлари чаққон, юз-
дан ортиқ меҳмон орасида бир зум 
ҳам тинмай пилдираб юрган Барот 
акани кўрсатиб, шу одам саксон 
етти ёшга кирди, ундан ҳам ошди, 
десангиз биров ишонмайди. Гапин-
гиздаги ҳазил-ҳузулни айтиб тугат-
масингиздан бурун илғаб (қулоғи 
динг), ўша мавзунинг ўзида яна бир 
ҳазил ё ҳангомани қистириб ўтишга 
мойил. 

Бир ҳафта аввал, Қурбон ҳайи-
тининг эртаси шоир оғамиз Барот 
Исроил “Бир келиб кетинг қиш-
лоғимизга!”, деб чорлаб қолди. Қўй 
сўйиб, эҳсон қилишни икки йил 
аввал кўнглига туккану, кўзлаган 
ишининг битишига қараб турган 

ÁÀÐÎÒ ØÎÈÐ ÁÀÐÎÊÀÒÈ
экан. Ана шу кунлар насиб бўлган 
кўринади. 

Мўлжаллаган иши нима экани-
ни мен у кишининг ўғли Беҳзоддан 
суриштирдим. Шоир ўн мингдан 
ортиқ китобли шахсий кутубхона-
сини она қишлоғининг ёшларига 
ҳадя қилишни кўпдан бери ўйлаб 
юрган экан, ана шу кутубхона очи-
ладиган бўпти. Бу китоблар... шо-
ирнинг бир умр еб-ичиш, кийиниш, 
хорижий машина олиб миниш, қў-
ша-қўша иморат солишдан ўзини 
тийиб, тежаган охирги пулларини 
сарфлаб сотиб олган бойлиги, ал-
батта. Буёғи – ҳайитчилик ҳам.

Ҳамма билан қадрдон, камта-
рин, камсуқум шоир оғамиз Барот 
Исроил бундан ўн саккиз йил ав-
вал бир умр меҳнат қилган қадрдон 
корхонаси – Ўзбекистон радиосидан 
пенсияга чиққач, туғилиб ўсган Тош-
сой қишлоғига қайтиб, ота-онаси 
умр кечирган, ўзининг киндик қони 
томган ҳовлига қаради, девор-тоши-
ни тузатди, дов-дарахтлар экди. 

Бир умр ошиқмай-тошиқмай, 
сабр-қаноат билан умр ўтказган, 
фарзандларини ўқитган, ҳалол-пок 
ижод қилган шоирнинг шеърлари-
дан ҳам ана ўша покиза нафас, му-
аттар бўй уфуриб туради:

Боғимда настарин бор,
Гуллайди ҳар илк баҳор.
Настарин гул қўлимда,
Қўлимдамас, кўнглимда.
Боғимда настарин бор,
Гуллайди ҳар илк баҳор…

Барот оға ўз ҳовлисининг кўча 
бўйига яқин жойига икки қаватли 
кутубхона қурдирибди, биринчи 
қавати тўлалигича катта ўқув зали 
(бир вақтнинг ўзида саксон нафар 
китобхон шуғуллана олади), иккин-
чи қавати эса китоб фонди, кўргаз-
ма заллари, кичик қироатхонадан 
иборат. Оҳангарон тумани ҳокими 
Абдурасул Абдуллаев ҳам адиб-
нинг ташаббусини маъқул топиб, 
моддий кўмак берибди. Кутубхона 
бу атроф га шунчалар керак эканки, 

ҳали очилмай турибоқ нафақат То-
шсой, балки шу яқиндаги Янгиқи-
шлоқ, Парписой қишлоқларидан 
ҳам ўқувчилар кела бошлади, де-
дилар. Туман раҳбарияти яна бир 
кўшиш қилса, кутубхона Интернет-
га ҳам уланиб, ҳар жиҳатдан тўкис 
ишга тушса, ажабмас.

Уйга қайтиб келар эканман, ку-
тубхона барпо қилиш ҳам азим са-
вобли ишлардан саналса керак, деб 
ўйладим. Қанчадан-қанча кекса шо-
ирлар, ёзувчиларимиз бор, ҳар бир 
фан соҳасининг пири саналган та-
лай олимларимиз бор. Улардан ҳар 
қайсисининг уйида бир кутубхона 
фондига татийдиган ажойиб китоб-
лар йиғилган. Бугина эмас, дунёдан 
ўтган ўнлаб алломалар борки, улар 
тўплаган ва кўз қорачиғидай асраб 
келган китоблар энди уйларида ке-

раксиз бўлиб, жойни банд қилиб 
турибди. Чунки... фарзандларининг 
ҳаммаси ҳам китобий соҳада ишла-
майди. 

Нима қилиш керак? 
Макулатурага топшириш – увол. 

Сотиш эса осон эмас. 
Мен, ўзимча, адиблару олимлар-

га, муҳандису шифокорларга бир 
нарсани таклиф этмоқчи бўлдим: 
биласиз, ҳозир бизда кутубхона-
лар камайиб кетган. Энг мушкули, 
одамларни, жумладан болаларни, 
китобга, кутубхонага қайтариш осон 
бўлмаяпти. Бунинг устига, кутубхо-
налар камайиб кетган. 

Аксар қишлоқларда битта ҳам 
китоб ўқийдиган жой йўқ. Китоб-
нинг ўзи ҳам йўқ. Чунки мактаб 
дарсликлари ва баъзи ташвиқот йў-
синидаги сиёсий асарлардан бош-

қаси асосан минг нусхада чоп эти-
ляпти. Бу ҳар ўн минг, ё ҳар ўттиз 
беш минг кишига битта китоб, де-
гани. Кутубхона эса фақат мактаб-
ларда қолган, холос. Шундай бир 
пайтда ҳар бир аҳоли яшаш пункти-
да, ҳар бир йирик корхона ва инсти-
тутда камида бир кутубхона бўли-
шига эришмасак, одамлар китобдан 
бебаҳра ўтиши тайин. 

Чорак аср аввал таниқли тил-
шунос олим Аҳмад Ишаев вафоти 
олдидан шахсий кутубхонасини 
ўзи бир умр ишлаган Тил ва ада-
биёт институтига ҳадя қилган эди. 
Ўшандан бери бу хазина олимлар 
хизматида, ўнлаб ёш тадқиқотчи-
лар Аҳмад оға йиққан-терган кито-
бларни хатм қилиб олим бўлди. Бу 
ҳам савоби жорий амаллар ҳисоби-
га ўтади, иншооллоҳ.

Хуллас, юртимизда кутубхона-
чилик ҳаракатини кучайтириш ке-
рак. Ҳамма нарсани давлат қуриб 
берсин, деб кутадиган вақт эмас. 
Минг йиллик ўзбек маданиятини, 
маърифатини равнақ топтириш бу-
гун ўзимизнинг фидойилигимизга 
боғлиқ.

Кекса шоир, камтарин ва сами-
мий инсон Барот Исроил кутубхо-
наси очилишидан қайтар эканман, 
хаёлимдан шундай ўйлар кечди. 

Сиз нима дейсиз, азизлар? Биз-
лар ҳам шундай қилсак, маъқул 
бўладими? 
Зуҳриддин ИСОМИДДИНОВ

Китобхонлик

У математикадек инжиқ, қийин фанни 
ўқитишнинг устаси эди. Албатта, бу му-
ваффақиятнинг сири ҳақида узоқ мулоҳа-
за юритиш мумкин, лекин бор гап шуки, 
унинг бу борада йиққан “бойлиги”ни ўғил 
яна ҳам бойитиб, шогирдларга етказа 
олди. Худди “Устознинг фаолияти тугаб, 
шогирднинг йўли муносиб давом этса, 
кашфиёт юзага келади” деганларидек, 
Раҳматулла Каримовнинг устозлик йўли 
чинакам кашфиёт бўлди. Бу бежиз эмас, 
чунки унинг илдизи, замини бор эди.

* * *
Раҳматулла устоз ҳамон ўзини ота-

сидан қарздор деб билади. “Отамни 
соғиндим” сарлавҳали мақоласида 
шундай ёзади: “Отажоним!  Ёзаётга-
нингизда чап қўлингизнинг уч ёки тўрт 
бармоғини пешонангизга қўйиб, чуқур 
фикр билан ўтиришларингизни, мате-
матикадан  мавзуларни қийинчиликсиз 
ёритиб беришларингизни,  “Раҳмат, 
мана бу масалани қандай ҳал қиласан?” 
деб сўроққа тутишингизни, ўз ўрнида  
шошилиб, таҳоратга боришларингизни, 
жойнамоз устида Яратганга ибодат қи-
либ, кичкинагина бўлиб ўтиришларин-
гизни, эътиқод билан ёқимли тиловат 
қилишларингизни соғиндим”. Ёши ет-
мишни қоралаб қолган одамнинг отаси-
га меҳрини қалбида гўдакдек асраб юр-
гани сири нимада экан? Буни тушуниш 
учун болалар оламида умри кечаётган бу 
зотнинг ҳаёт йўлларида ёруғ из қолдир-
ган босқичларни эслаб ўтиш жоиздир.

– Олий ўқув юртини битириб, ўзим 
ўн йил ўқиган 136-мактабга йўлланма ол-
дим. Бу таълим масканида ҳамма таниш, 
отамнинг кимлигини яхши билишади. Шу 
туфайлими, мени илиқ қабул қилишди. 
Мактабдаги муҳит мени қайта тарбияла-
ди, – дейди Раҳматулла ота. – Жамоа мен-
га кўп нарсаларни ўргатди. Бу даргоҳдаги 
фаолиятим ўқишимнинг давоми бўлди 
десам, янглишмайман. Шунинг учун мен 
ўқитувчи бўлиш учун 22 йил ўқиганман, 
деб баралла айтаман.

Мактаб ҳаётида турли ислоҳотлар қи-
лиш мумкин, аммо ўқитувчи ўзгармаса 
ҳеч нарса ўзгармайди. Ўқитувчилик, би-
ринчи навбатда, фидойилик, шоир айтани-
дек, “ўзи ёниб, бошқа дилларни мунаввар 
қилиш”. Агар у ёнмаса, кўнгиллар зулмат 
ичида қолаверади. Отанинг фарзандла-
ри сирасидан уни танлаганида, айтган 
панд-насиҳатларида чуқур ҳикмат яширин 
эди. Раҳматулла фидойиларча ишлади ва 
32 ёшида “Ўзбекистон Республикаси Халқ 
таълими аълочиси” бўлди. 

* * *
 “Математика – ақл гимнастикаси”, 

деган эди машҳур математик Лобачев-
ский. Ақл эса, мия фаолиятининг маҳсу-
ли. Қайси организмга юклама бўлмаса, у 
ривожланмаслиги оддий биологик ҳодиса. 
Демак, математикани ўқитишга мажбурий 
эҳтиёж бор. Аммо уни ҳамма ҳам тўла ўз-
лаштиролмайди. 

– Синфдаги неча фоиз боланинг мате-
матикани тўла ўзлаштириши меъёрий ҳол 
ҳисобланади?

– Кўпи билан 60-70 фоиз. Қолганла-
ри, шубҳасиз, арифметик амалларни би-
лади, – дейди. Бироз мулоҳазадан кейин: 
– Лекин ҳаммаси ўқитувчининг маҳора-
тига боғлиқ. “Рақамлар, бу – мусиқа”, де-
ган гап бор. Ўша мусиқани топа билиш 
муҳим. Тасаввур қилинг: зерикарли дарс 
кетаяпти, болалар чарчаган. Бирдан шеър 
янграб қолади: “Кўп жаҳонгир кўрган 
бу дунё...”. Ёки “Ўхшаса, ўзига ўхшайди 
ўзбек...”  Шеър янграши билан болалар 
бир-бирини туртиб, ҳушёр торта бошлай-
ди. Шунда ақлий фаолиятни кучайтириш 
учун ҳис-туйғу кўмакка келган бўлади.

 “Боланинг дарсни фаол қабул қили-
ши 15 минутдан ошмайди, кейин чарчай 
бошлайди, – деганди ота. – Сен 45 минут 
тинимсиз жаврама-да, болани руҳан тай-
ёрлаб, мавзунинг мағзини 10-12 минутда 
етказиб бер. Шунда бола эркин қабул қи-
лади”. 

О, ота ўгитлари! Ўзига осон бўлган-
дир, аммо бу талабларни амалиётда қўл-
лаш осон эмас. Дарсликларда мавзу юза-
сидан 50 фоиз маълумот бўлиши мумкин, 
шунингдек, унда ўқувчига етказиш услу-
бияти акс этмаган. Шунинг учун ҳар бир 
дарсга тайёргарликсиз кириб бўлмайди. 
Ота юзинчи марта шу дарсни ўтаётган 
бўлса-да, “А” ёки “Б” синфнинг хусусия-
тига қараб, ҳар доим услуб ҳақида бош қо-
тирарди. Раҳматулла Каримов ҳам шундай 
қилади, бу ота ўгити.  

* * *
У меҳнат қилаётган математикага их-

тисослашган 81-мактабда 1700 нафардан 
зиёд бола ўқийди. Билим юрти биноси 
тўрт қаватли, жиддий таъмирдан чиққан, 
ҳатто деразалар театр ложаларидек гар-
диш билан безатилган.

– Мактаб биносини бир собиқ ўқувчи 
ўз маблағидан таъмирлаб берди, – дей ди 
Раҳматулла ака ғурур билан. – Ҳатто томи-
ни тунука билан қоплади, дарахт, гул кў-
чатларини ҳам келтирди. Ҳа, ўз маблағи-
дан қилди.

Кўп учрайвермайдиган ҳолат, ҳолбу-
ки, шаклланиб келаётган янги авлоднинг 
ўз дунёқараши, ҳаётга муносабати бор. 
Улар дунё кўрган, яхши-ёмон билан обдон 
таниш. 

–  Севимли ўқувчиларимдан бири-
нинг ишлари юришиб кетди, – дейди 
устоз давом этиб. – Бир кун қаттиқ ил-
тимос қилиб қолди: “Сизни салқин бир 
пайтда (чунки соғлиғингизга тўғри кел-
майди) умра зиёратига юбораман, йўқ 
демайсиз”. Лол бўлиб қолдим, “Нима 
деяпсан? Имкониятим бўлганда ўзим 
бориш ниятим бор”. “Йўқ, хижолат бўл-
манг, мен ният қилганман. Кеннойим би-
лан бирга борасиз”.  Бошим осмонга ет-
гудек бўлди. Ўқувчим айтганини қилди, 
ҳатто йўл харажатини ҳам берди.

Мана, жамият мактаб тимсолида нимага 
интилмоқда?! Мактаб ҳаётга чинакам ин-
сонларни етиштириб бермоғи даркор, шун-
да оламшумул режалар ўз-ўзидан амалга 
ошади. Бу даргоҳнинг синоатлари кўп.

* * *
2019 йили уни ҳозирги мактабига ўтиб 

ишлашга таклиф қилишди. Бу даргоҳда 
отаси ишлаган. Фақат битта шарт билан 
ўтишини маълум қилди: “Отамнинг хо-
насини берасизлар”. “Бу йил иложи йўқ, 
бошқа мақсадга мослаштирилган экан. 
Лекин келаси йил таъмирлаб берамиз”, 
дейишди.

– Сиз билан отам ўтирган курсида 
ўтириб гаплашаяпман, – деди устоз теран 
ички мамнуният билан. Инсон қалби, унда 
қандай туйғулар кечади?!  Балки ана шун-
дай оқибатли одамларни тақдир ҳам эъзо-
злайди. 

Бу даргоҳда кам бўлмади, меҳнатлари 
эътироф этилди, қадр топди. 1999 йилда  
“Меҳнат шуҳрати” ордени билан тақдир-
ланди. 2015 йили “Ўзбекистон Республи-
касида хизмат кўрсатган халқ таълими 
ходими”  унвони ва ниҳоят,  2021 йилда 
“Ўзбекистон Республикаси  халқ  ўқитув-
чиси” бўлди.

– Мансабнинг, унвоннинг кетидан қув-
мадим, фақат ишладим, қаттиқ ишладим. 
Отам машина минмаган эди, мен ҳам ма-
шина ололмадим. Шукур, ҳозир ҳаммаси 
яхши, ўғлимда, келинимда машина бор. 
Ҳаммаси вақти-соати келиб бўларкан.

* * *
Раҳматулла Каримов даврга ҳозиржа-

воб устозлардан. Отаси 70 ёшгача мактаб-
дан қолмади, фарзандлар “дам олинг” деса 
ҳам унамади. Етти ўн йилликни тўлдирган 
куни эса ўзи ариза ёзиб, кетди. Ҳаммасини 
ўғлига қолдирди. Отанинг эзгу амаллари 
давом этди, давом этаверади, чунки бу да-
рахтнинг томири анча чуқур илдиз отган, 
шохлари эса сермева.

Ҳаким САТТОРИЙ

Бошланиши 1-саҳифада

Мавлон Умурзоқовнинг шеърларида 
дўстингман деб юрганларнинг хиёнати-
дан чекилган озор, уларнинг маломат то-
шини ёғдириб, дўппи тор келганда “жон-
ни сақлаш учун қоча бошлаши”, умуман 
худбинлик иллатларидан озурда қалб из-
тироблари бўртиб кўринади. Бунга шоир-
нинг ҳаётда кўрган-кечирганлари туртки 
бўлгандир, балки.

Дўст дея жонимни фидо қилдиму,
Дўстнинг дунёсига ўзим сиғмадим.  

Олимлиги, ҳаёт тажрибалари шоир-
да  теран фикрлашга, атрофига синчков 
боқишига имкон берган омиллардир. 
Шунинг учун “Эътиқод синовлари”да 
инсонийликка даъват этадиган, ўйга 
толдирадиган  шеърлар кўп. “Юнон 

ÁÈÇ ÁÈËÌÀÃÀÍ 
ØÎÈÐ

Бошланиши 1-саҳифада

ни” дея ёзса-да, унинг шеърлари қатида ҳаёт-
га меҳр, кўтаринки руҳ устувор.

Мавлон Умурзоқовнинг публицис тик мақо-
лалари мустақиллигимизнинг илк йилларида 
юртимиздаги ҳаёт ҳақида маълумот бериши 
билан  аҳамиятли. Ўтган асрнинг 90-йиллари-
даги кадрлар сиёсати, иқтисодиёт, маънавият 
ҳақида мулоҳазали фикрлари ҳозиргача ҳам 
қад рини йўқотмаган. Чунончи, “Маънавият 
масалаларида кичик муаммонинг ўзи йўқ” 
каби фикрлари ҳамиша долзарбдир. “Адоқсиз 
ўйлар” мақоласи бугунги кунда  бизни ўйлан-
тираётган муаммоларга бағиш лангани билан 
ҳам диққатга молик.

Ҳар икки китобда муаллиф ҳадиси ша-
рифлардан, халқ мақоллари, ихчам ривоятлар, 
адабий парчалардан ўринли фойдаланган.

Мавлон Умурзоқов битикларини  ўқиган 
киши унинг лирик қаҳрамони турмуш зарба-
лари қанчалик қаттиқ бўлмасин, синмаслик, 
эътиқодига содиқ қолишдан руҳий озиқлани-
шини сезади. Хиёнатдан нафратланиш ҳис-
си кучаяди. Бир сўз билан айт ганда, Мавлон 
Умурзоқов шеърлари собитқадамликка ундай-
ди. Ҳаётда эса собитқадамлик  ҳамиша зарур.

Адҳамбек АЛИМБЕКОВ,
 профессор 

Дилини тушунган, дардкаш инсонни до-
варимсан (подшоҳим, ҳукмдоримсан) дейиш 
шоирларгагина хосдир.

Мисраларида қалб тўфонларини чизган 
шоир “Йўлдаман, йўлдошдур дардлар карво-

файласуф Суқротга”, “Қабристонда”, 
“Эътиқод қачондан айбга айланди?..”, 
“Адолат истайман”, “Тирик одамлар 
қабристонига”, “Риёкор ижодкор “дў-
стим”га”, “Армон ёқасининг чокин 
сўкади...”, “Кўзларинг ёшига арзимас 
дунё”, “Нимани талашар билмам одам-
лар” сингари шеърлари фикримизга да-
лилдир. Бу борада тўртликлари алоҳида 
эътиборга молик. 

Дилфириб дунё бу, ғаминг гапирма,
Заққумидан сезган таъминг гапирма.
То тирик экансан, эҳсон қилгин-у,
Қабрга қадар лек, каминг гапирма.

Айниқса, аллитерация қўлланган 
тўртликларни алоҳида таъкидлаш керак. 
Ифодавийликни кучайтириш, оҳангдор-
ликни ошириш учун шеърда товушлар 
уйғунлигини таъминлай олиш шоирдан 
катта маҳорат талаб қилишини биламиз. 
Мавлон Умурзоқов шоир сифатида  бу-
нинг уддасидан чиққан.

Девона-ю дилбаста дилим,
Дилкаши – дилаворимсан.
Дилафкор дилим даҳрин
Дардкаши – доваримсан!...

  ТОНГ ЁРИШАР
Тонг ёришар умидлар ёзиб,
Эзгу қалбдан таратиб шуъла.
Йўқ, қуёшмас уфқни ёритган,
Инсон уни тўлдирган нур-ла.

Фасллармас, сочган зеб-зийнат,
Шамоллармас, толе улашган.
Йўқ, табиат шунчаки сабаб,
Одам учун борлиқ бирлашган.

Бари Биру борнинг меваси –
Тонг бақодан олинган улги,
Ярқираши беҳиштдан юққан,
Шунинг учун лабларда кулги.

СУБҲИДАМ 
СУҲБАТ
Кўк тоқига булутни қавиб
Тўлин ойни олиб чиқди тонг,
Шуълалари парқув, шабнамли
Янги кундан урар эди бонг.

Ҳарирланди тоқати билан
Ҳар лаҳзада унум бошланди,
Жилвасидан шодликка тўлсам, 
Фиғонидан кўзим ёшланди.

Қушларини олиб чиқди сўнг,
Сабуҳий дам янгради суҳбат.
Бир маъноси шодликдан дарак,
Бири эса, тўхтовсиз ҳасрат...

   ЯНГИ БАРГЛАР
Яна янги баргларин ёзиб
Яшил рангда товланди боғлар.
Мавсум тинсиз гардларни ювиб
Ўксик қалбда қолмади доғлар.

Ифорига бўлиб маҳлиё,
Оҳорланиб олди хаёл ҳам.
Сўнг оҳиста бекиниб олди
Баҳор изда қолдириб шабнам!

СЕНГА ИНТИЛДИМ
Борлиғимда бор эди сўзинг,
Кўзимда айландинг жолага, 
Қўшиғимда бор эдинг ўзинг...

Мен сенга хўб интилавердим!
Айтсам, айтаверсам, тинмасам,
Юрагимни, кўнглимни бердим...

Чунки мавжудсан тузлигимда,
Қалбимга ким уни жо этди?
Нега жойлашдинг ўзлигимда?

Мен сен томон интилавердим...
Кўзимдаги ёшларим билан
Тўхтамадим, умримни тикдим.

Ривоят бўлса-да, арзирлик,
Мен сен сари интилавердим,
Мен сенга интилдим, Эзгулик!

ҚЎЛЛАРИНГДА...
Қўлларингда ушлаб турибсан
Сокин кўклам шуълаларини.
Кўчган гулбарг садоси сенга,
Қучган қалбинг жилваларини.

Гул новдасин ушлаб тўймайсан,
Хаёлларинг отмоқда илдиз.
Орзуларинг содир бўлмоқда
Юрагингда қолдириб гул из.

Кўклам келди сенга жўр бўлиб,
Нигоҳингдан унмоқда наво. 

Баҳоринг-ла менга бир қара,
Қалбим ичра қолиб кет, сабо...

   ТАҲРИР
Хаёлни таҳрир қилиб
бўлмас асло,
бирдан содир бўлади-ю,
аксинча, сени ўзгартирар.

Таҳрир қилиб бўлмас
манзарани ҳам,
кўзларингда акс этиб,
бошлаб кетар аллақайларга.

Агар босиб ўтган бўлсанг
қилиб бўлмас йўлни ҳам таҳрир, 
Унда масофалар
қисқариб изларинг
ўзгарган бўларди.

Ўзгартириб бўлмас умрни ҳам
Уни фақат қайта-қайта
Зимнингда томоша қиласан.

Балки ўтаётган дамни 
таҳрир қилмоқ мумкиндир, 
демак, йўлга отлан
ва улгур лаҳзани ушлаб олишга!

МУАТТАР ШУЪЛА
Шуъла ёғди шабада каби
Ва оҳиста куртак тугилиб
Жило ичра бўлди гул лаби.

Гулбаргига капалак қўнди, 
Ёғду, шудринг билан чанглади
Ва айланиб довчага дўнди.

Жило тортиб айланаверди,
Ботинида қуёш ялласи
Куйлаб-куйлаб гул мева берди.

Тугамади ифори узоқ, 
сўнг айланди сокин данакка –
юрагига жойлади тупроқ. 

Шунда бирпас муаттар шуъла 
Шаффоф эзгу хаёли билан
ёғду тортди оламга тўла.

Кўклам келса ҳали кўрасиз,
Айтиб берар сизга тушини– 
Шу ёғдудек мангу бўласиз!

 ТОНГ ЛАҲЗАСИ
Тонг лаҳзаси толе сўрайсан,
Тўлдирса-да, нафас жисмингни.
Сўрайвериб, сира тинмайсан,
Унутасан ҳатто исмингни. 

Англолмайсан шуур ёришиб,
Тафаккурнинг пайдо бўлганин,
Тириклигинг ҳақида жўшиб
Юрагингни уриб турганин...

Қуш эмассан, зикр эт бирпас,
Шунчаки бир башоратмассан!
Тоғ эмассан, уммон ҳам эмас,
Англа, ахир, ҳашаротмассан...

Бир мўъжиза – дунёга келдинг,
Тоғ ҳам сенга, денгиз ҳам сенга.
Сен севдинг ва суюкли бўлдинг...
Парвозли қалб – бор дунё сенга...

Бу лаҳзанинг ўзи бахтмасми? 
Бахт эмасми тонгга етганинг?
Қара, асил саодатмасми,
Шу дақиқа нафас олганинг!

           * * *
Тошни ўйиб чиқди мойчечак,
Ҳаё билан енггандек дардин 
боши тошдан бўлган келинчак...

Айладими тўхтовсиз кўзёш,
Эзилдими ҳасратдан бағри
Ё билмадим, юмшадими тош...

Муҳаббатнинг тошқин қиссаси –
Шундай кечди гул ва тош ишқи,
Кўркам бўлди севги ғуссаси.

ÐÀÉ¥ÎÍ ¥ÈÄÈ

ÌÅÇÎÍ
Одмигина кийинган бу кишига ав-

валига ҳеч ким эътибор бермади, дав-
ранинг бир четига бориб ўтирди. Суҳ-
бат авжига чиқди...

Сўнг... Уни кийимига қараб кутиб 
олганлар, ақлига қараб кузатиб қўйди-
лар.

ÕÀÒÎ
Оилада унинг айтгани айтган, де-

гани деган бўлди. Ҳар нарсани ўзи ҳал 
қилиб, ўзи хулоса чиқарди. Фарзанди-
нинг ҳаёт йўлиниям  белгилаб берди 
ва хато қилди. Шундай хатоки, тузатиб 
бўлмади. Тузатиш учун умриям етмай-
ди. Энг ёмони, бирники мингга татиди, 
хатонинг жабрини бутун оила “баҳам” 
кўрди.

Унинг айтгани айтган эди...

£ÀÑÐ
У қаср қурди. Тепасига қараган 

кишининг бошидан дўпписи тушади. 
Ичига кирган киши адашиб кетади. 
Ҳашамдор, жимжимадор, ўзига хос ва 
бетакрор!

Ҳамма шароит муҳайё, ҳамма нар-
са бор!

Фақат... Китобдан бошқа...

ÂÀÒÀÍ
Тўлқинлар бир жуфт балиқни 

қирғоққа ирғитиб юборди. Типирчи-
лай-типирчилай жон берди шўрликлар.

Балиқнинг Ватани уммон эди. 

 ÂÀ£Ò
У бу бинога кириб келганида ҳам-

ма ўз иши билан андармон эди. Ким-
дир қоғоз кўтариб йўлак бўйлаб  шо-
шиб кетган, кимдир ёнидаги кишига 
ниманидир уқтирган. Қай бир эшик 
очиқ, қай бири берк. У бирпас атрофга 
аланглади. Сўнг ҳассасига таянганича 
аввал биринчи қаватни, сўнг иккинчи 
қаватни кезиб чиқди. Тўрдаги хонага 

Қатралар

яқинлашганида юрак уриши тезлашди. 
Ҳазилми, қарийб ўттиз йиллик умри 
шу жойда муҳрланган. Шу хонада ўти-
риб ишлаган. Худди ҳозиргилардай 
елиб-югурган. Қувонч-у ташвишлари-
га шу хона гувоҳ.

У секин ичкарига мўралади. 
Креслода ўтирган ёшгина жувон нима 
биландир машғул эди. Уни кўриб, ке-
линг, хизмат, деди.

“Мумкинми, бирпас ўтирсам?”.
 “Албатта, ўтиринг”.
У ўтирди. Хаёлини хотиралар 

чулғаб олди: илк ишга келган куни, 
куч-қувватга тўла навқирон йигитлиги, 
гоҳ мақтов эшитиб, гоҳ танбеҳ олгани, 
чоп-чоплар ичида умри ўтиб боргани,  
кексаликнинг нуқси уриб, сочлари-
га оқ оралагани, шижоати сусайгани, 
пенсия га чиққани ва болалари қўймай 
аёли иккисини пойтахтга олиб кетиш-
гани...

...Қишлоғига қайтганидан буён 
икки хаёли шу томонда. Нимадир уни 
шу томон етаклади. Нимадир уни ўзи-
га тортди. Келишга  келди-ю... Ҳеч ким 
уни танимади, у ҳам ҳеч кимни танима-
ди...  Ўша “нима”ни тополмади... Кўр-
гани ва танигани фақат ўша савлатли ва 
салобатли бино бўлди... 

Бино ҳануз навқирон, ҳануз ҳаша-
матли, ҳануз ғоздай керилиб турибди. 

У эса...
Қўлидаги ҳассасига қаради. Ин-

сон қанчалар омонат. Инсон қанчалар 
ожиз. Вақт қанчалар бешафқат. 

Юраги қалқиб кетди унинг...

ÅÐ ¥ÈÄÈ
Қишлоқдан шаҳарга келин бўлиб 

келди у. Қутичадайгина ҳовли, бежи-
рим, бекам. Тўрт томони баланд уй-
лар. Деворларидан тортиб ерларигача 
мармар билан қопланган, сип-силлиқ, 
ялтирайди. Супуришниям ҳожати йўқ, 
бир сув қуйилса бас, ҳамма жой чин-
нидай ялтирайди. Хуллас, ҳеч нарсадан 
ками йўқ. 

Фақат... Ернинг ҳидини соғинади у.

ÊÅËÈÍÄÎÐËÈÊ
Рўзғор деб аталмиш араванинг бар-

ча юкига бир келин елкасини тутди. 
Бозор-ўчаргаям улгурди, сигир бузоғу 
қозон-ўчоққаям. Қайнонасининг қўли-
ни совуқ сувга урдирмади, қайнотаси 
ҳурматини жойига қўйди. Вақтида кир 
ювди, вақтида овқат қилди, хуллас, 
ҳамма ишни бир ўзи эплади.

Хонадонга иккинчи келин келди. 
Сўнг учинчи... “Сенга сол, менга сол”, 
бошланди. Уйдаги келин ҳам “айни-
ди”. Бировига бола баҳона, бировига 
эр, бошқасига беморлик...

Чўпон кўпайганди, қўй ҳаром 
ўлди...

£ÎÇÎÍ
У қозонни кавлагани кавлаган бўл-

ди, гўшт қидириб. Аслида қозонда 
гўштнинг ўзи йўқ.

Чўмичгаям бор нарса чиқади-да.

ËÎÉ£À
Унинг суви лойқа келди. Атрофи-

дан кимдир сувлар тинишидан умид-
вор қилиб далда берса, бошқаси то-
мошабин бўлиб турди. Яна бири чўп 
суқиб, сувни бадтар лойқалатди.

Вақт келиб сувлар тиниди, ҳамма-
си жойига тушди. Фақат у ёнидагилар 
кўнглини китобдай ўқийдиган бўлди.

ÌÀÐÐÀ
У фақат осмонга қараб юрди, кўк-

рагини кериб, тумшуғини кўтариб. 
Оёғи остига қарамадиям. Аммо унга 
оёғи остидан чиқиб чил беришди. Қай-
та туролмайдиган бўлиб йиқилди.

Маррани узоқ олди-ю, яқинни кўз-
дан қочирди у.

Ногаҳон енгил шамол эсди. Дарахт 
шохларига жон кирди – барглар ҳил-
пиради. Икки дарчаси ҳам очиқ хона-
га одамнинг дилини яшнатиб, ичини 
ёриштирадиган ажиб ҳаво елиб кирди. 
Дераза олдида, столга бағрини бериб, 
китоб ўқиб ўтирган Муаттарнинг ди-
моғига райҳон ҳиди гуп этиб урилди.  

– Деразани ёп, салқин тушди, – бу-
юрди оёқларини чўзиб, аллақандай кўй-
лакнинг чокига ип-игна ураётган опаси 
Мавжуда. 

Муаттар индамади. Мукка тушганча 
китобини ўқишда давом этаверди. 

– Қулоғинг том битганми, ёп дера-
зани дедим, – овози боягидан бир парда 
кўтарилди Мавжуданинг. 

У бутун дунёни унутиб мутолаа-
га шўнғиб кетган Муаттарга кўзларини 
чақчайтириб бир он қараб турди-да,  наф 
бўлмагач, жаҳл қилиб ўрнидан туриб 
кетди. Қўлидагиларни бир четга қўйиб 
дераза олдига борди-да, уни шарақла-
тиб ёпди. Дераза пардачасини туширди. 
Хона ним хиралашди. 

– Китоб ош-овқат беради сенга, тур 
ўрнингдан, овқатга қара?! – дея  ўшқир-
ди Мавжуда ва Муаттарнинг олдига бо-
риб, унинг қўлидаги китобни тортиб 
олди. 

Муаттар кўзларини ишқалаб, ўрни-
дан турди. 

– Нима дедингиз?
– Қозонга қара, дедим, кар?! Овқат 

пишган бўлса, тагини ўчир, аччиқ-чучук 
қил!

Ҳозир уйда опа-сингилнинг отаси 
ҳам, онаси ҳам йўқ. Улар ишда. Бирор 
соатлардан кейин келишади. Унгача 
таом тайёр бўлса,  чой дамланса, олам 
гулистон. 

Муаттар саркаш қиз эмас. Унинг 
ҳаммавақт қўли тўрт, оёғи олти. Чакқон-
ликда опасидан ўзади. Аммо китоб 
ўқиётган маҳал биров иш буюргудай 
бўлса, халақит қилса унинг учун ўша 
одамдан ёмони йўқ. Мана ҳозир ҳам 
шундай бўлдию, аммо шайтонга ҳай 

берди.  У хонадан ташқарига, ҳовлига 
чиққанида этни жунжиктирадиган совуқ 
турганди. «Куз ҳам кеп қопди», кўнгли-
дан ўтказди у. Муаттар аввал ошхонага 
ўтиб, биқирлаб қайнаётган чойнак та-
гини пасайтирди, сўнг буғи кўтарилаёт-
ган қозон қопқоғини очиб, овқатга сер 
солди. Чойкаш билан бир-икки ковлаб, 
унга илинган картошкалардан бирини 
эзиб кўрди: «пишибди».  У аччиқ-чу-
чукнинг тадоригига ўтди. Музлаткич 
дарчасини очиб, қутичалардан помидор, 
бодринг, пиёз олди. Сабзавотларни унча 
катта бўлмаган идишга солиб, икки-уч 
чайди-да, сўнг пичоқ олиб, арчишга 
киришди. Кўз юмиб очилгулик муддат-
да идишда тўғралган аччиқ-чучук 
муҳайё бўлди. Шу тоб нимадир 
эсига келдию, «каллам қурсин», 
деб бошига енгил бир шапатилаб қўй-
ди. У ошхонадан чиқиб ҳовли этагига 
юрди. Мана, кўзни қувнатадиган, ди-
моқни яшнатадиган, дилни ёриштиради-
ган жаннат ҳиди. Райҳон ниҳолчалари. 
Уни шу йил баҳорда ўзи экканди.  Кўп 
ўтмай ниҳолчалар етилгач, кам-кам кер-
тиб, суюқ-қуюқ овқатга, аччиқ-чучукка 
майдалаб тўғраб соляпти. Мавжуда хуш 
кўрмайди буни, нишхўрддай ажратиб 
ташлайди. Кўп тайинлайди синглиси-
га менинг косамга солма, деб. Муаттар 
унамайди. Солаверади. Мана, қулочча 
жойга экилган бўлсаям бир ҳовли рай-
ҳон ҳиди анқиб ётибди.   Муаттар опаси 
тайинлаган ишни битириб, тағин хонага 
қайтиб кирганида у билан бирга райҳон 
ҳиди ҳам анқиб кирди. Бу Мавжуданинг 
димоғини кесди, шекилли, афтини бу-
жмайтириб олди.

– Уфф, қўлларингни чайдингми ўзи,  
уй ошхона ҳидига тўлди-ку?

– Райҳон ҳиди бу опа, райҳон. – У 
шундай деб, қулоғига қистириб қўйган 
райҳон    шохчасини   олиб, стол усти-
га ташлади. Стулга авайлабгина ўтириб 
олиб Мавжуда чеккага суриб қўйган ки-
тобни қўлига олди.

– Салат ҳам тайёрладингми? – тўнғил-

лади Мавжуда бошини ҳам кўтармай.
– Ҳмм… – овози димоғидан чиқди 

Муаттарнинг.
– Чой-чи?
– Ҳмм, – бояги кўйда жавоб қайтарди 

Муаттар.
– Чироқни ёқ, кўзим ўтмай қоляпти, 

– сал ўтмай тағин иш буюрди Мавжуда. 
Муаттар китобга белги қўйиб, ўрнидан 
турди. Хона бурчагига шип-шип бориб, 
кафтдай келадиган тугмани босганди, уй 
ичи ёришиб кетди. Муаттар яна севимли 
юмушига берилди. 

Одам қанчалар қудратли, кучли бўл-
масин тақдир олдида ожиз. У мана шу-
нақа ўқийвериб-ўқийвериб, файласуф 
бўлиб кетяпти. Кўпинча опаси билан 
ҳам келишолмайди. Баъзида эса унинг 
жоҳиллигидан кулади. Оқни қорадан 
ажрата бошлаган кундан бери яхши би-
лади: Мавжуданинг китобга тоқати йўқ. 

Институтга ҳам уриниб кўрмади. 
Уч ойча дугонасиникига қатнаб, 
унинг ойисидан тикувчиликни ўр-

ганиб олди. Ҳарна. Ҳеч бўлмаса ҳунар 
ўргангани маъқул. Аммо китобда гап 
кўп. Буни Муаттар яхши билади. У яна 
қанча вақт китоб ичида шўнғиб юрди, 
билмайди. Бир маҳал бошини кўтариб 
нурга кўмилган хонага сер солса, опаси 
йўқ. Ташқарига чиқиб кетибди. Қоронғи 
ҳам тушибди. Мана, дераза – осмон  бир 
четдан қорайиб кетяпти. У қаддини рост-
лаб турди. Очиқ китобни ёпиб, чеккага 
сурди, сўнг ташқарига йўналди. Ошхона 
чироғи ёниқ. Тақ-туқ овозлар эшитилаёт-
ганди. Муаттар қадамини тезлаштириб, 
ўша ёққа юрди.

– Ҳа, китобингни ўқиб бўлдингми, 
– синглисининг шарпасини сезиб, бури-
либ қаради Мавжуда. – Ҳайронман, ҳеч 
маҳал кеч келишмаган, бугун нима бўл-
ди?

 Муаттар билагидаги соатига қаради: 
кечки еттидан ўтяпти. 

– Телефон қилдингизми? – сўради 
Муаттар опасидан.

– Ҳа. Доирадан ташқаридамишлар.
– Дадамиз-чи? – тағин сўради Муат-

тар.
– Йўқ, қилмадим. Ўзинг қила қол. 

Бир ўшқириб берсалар, юрагим узилиб 
тушади.

Муаттар орқасига қайтди. Бояги ки-
тоб ўқиб ўтирган хонага кирди-да, бур-
чакдаги жавон устига қўйган сирти 
қизғиш уяли телефонини қўлга олиб, 
дадасининг телефон рақамларини терди. 
Кўп ўтмай узун-узун гудок, сўнг дадаси-
нинг дағал товуши эшитилди:

– Ҳа...
– Ассалому алайкум, дадажон. Биз 

хавотир олиб ўтирибмиз, ойим ҳам ҳали-
гача келганлари йўқ...

– Ойинг мен билан, қизим, сал кечга 
қолдик, бозорга тушгандик. Ҳозир бор-
япмиз...

– Тезроқ келинглар, – Муаттар шун-
дай деб, телефонининг қизил тугмачаси-
ни босди. Ваҳима ичида ўтирган опасини 
тинчлантириш учун ошхонага йўналди. 

Орадан бир чойнак қайнаб чиққун-
чалик вақт ўтгач, дарвозадан эр-хотин 
қаппайган елимхалталарни кўтаргани-
ча кириб келишди. Опа-сингил айвон 
тагидаги сўрига жой қилишди. Дастур-
хон ёзилиб, нон, тўртта тақсимчада ач-
чиқ-чучук тортилди. Оила жамулжам 
бўлгач, косаларда мошхўрда сузилди.

– Бай-бай-бай, бугун овқатни ким 
пиширган, – дея косадаги мошхўра-
дан чиқаётган буғ аралаш ҳиддан жони 
роҳатланган ота қизларига юзланди. 

– Опам, – деди секингина Муаттар. 
 Боягина тинган шамол яна «жонлан-

ди». Атрофга ҳовли этагидан сузиб кел-
ган райҳон ҳиди ёйилди. Димоқлар хуш 
ҳидга тўлди. Муаттарнинг кўзлари ҳам, 
юзлари ҳам яшнади. Мавжуда косасини 
яримлатиб, алланимани баҳона қилиб 
туриб кетди.

Умид АЛИ

Лола ЎРОҚОВА

Ҳикоя

Балки бу сатрларда “фантастик 
ҳаёт”нинг китобхонни ўта ҳаяжон-
га солувчи, унинг қалбини ларзага 
келтирувчи фавқулодда  ғаройиб 
воқеалар ўз ифодасини топмаган-
дир. Лекин шу сатрларда товланиб 
турган бўёқлар реалистик асарлар-
дан кўра бўрттириш приёми “мана 
мен” деб ҳайқириб турган роман-
тик асарларни кўпроқ эслатади.
Машраб яшаган ХVII асрда 

давлатлар ва миллатлар ўртасида 
ҳозирги тушунчамиздаги чегара 
бўлмаган. Ўзбек, қозоқ ва қирғиз 
халқлари иноқ яшашган, улар 
бир-бирларини яхши тушунишган. 
Машраб фақат ўзбек халқи истиқо-
мат қилган ҳудудларда эмас, балки 
қозоқ ва қирғиз халқлари ўртасида 
ҳам машҳур бўлган. Ойбек  шу ма-
салани — Машраб ижодининг қар-
дош халқларни ўзаро бирлаштирув-
чи феномен эканлигини кўрсатишга 
алоҳида эътибор берган:

Туя миниб келган саҳройи қозоқ,
Косиб ҳам, бўзчи ҳам, 

\деҳқон ҳам шу чоғ
Уни тинглайдилар сукут ичида,
Бошлар рақс этади

куй таъсирида,
Сўзларнинг сеҳридан

ким бўлар узоқ!

Шоир Ойбек 30-йилларнинг ўрта-
ларида янги поэтик жанр ва шакллар-
ни ахтара бошлаган. У дастлаб ўзбек 
шеъриятидаги бармоқ вазнининг 7, 
9, 11 ҳижоли шакллари поэтик имко-
ниятларини кенгайтиришга интилди. 
У  қофия шеърий тасвирнинг муҳим 
воситаси эканлиги билан қизиқиб, 
шеърий бандлардаги қофия тизи-
мини ислоҳ қилди. Айниқса, 5, 6, 7  
сатрли бандларнинг абаб тарзидаги 
қофияларига янги нафас бағиш лади.

5 сатрли бандлардан ташкил топган 
“Машраб” достони учун эса аабба 
қофия тизимни қабул қилиб, унга 
қатъий риоя қилишга интилди. Ўзбек 
халқининг севимли шоири Машраб 
ҳақида лирик достон ёзиш, айниқ-
са, унинг “фантастик ҳаёти ва мо-
жаролари”ни, у билан тарихий давр 
ўртасидаги зиддиятларни кўрсатиш 
ўта мураккаб ва машаққатли ижодий 
вазифа эди. У шу вазифани бажариш 
учун лирик достон жанрини танлади 
ва шу жанр берган бадиий имконият-
лар ёрдамида ўз мақсадига эришди. 
Шу нарса ғаройибки, давр ижод 

аҳлидан социалистик реализм ме-
тоди мезонларига мос қаҳрамонлар 
образини яратишни талаб қилаёт-
ган бир вақтда Ойбек, кутилмаган-
да, бундан икки-уч аср аввал яша-
ган қаландар шоирнинг пурвиқор 
образини яратди. Соцреализм ме-
тодининг Ўзбекистон Ёзувчилар 
уюшмасидаги посбонлари ҳар бир 
ўзбек шоири ва ёзувчиси ёзган ва 
ҳатто ёзаётган асарларни кузатиб, 
уларнинг бирини осмонга кўтариб, 
иккинчисини ерга ураётган пайт-
да Ойбек ўзининг севимли  шои-
ри Машраб тўғрисидаги асарини 
яратди. Бу асар мутахассислар то-
монидан  30-йиллар ўзбек шеърия-
тининг дурдоналаридан бири сифа-
тида баҳоланди.
Қарийб ҳар бир халқнинг мил-

лий тарихида кўплаб ажойиб тари-
хий сиймолар ўтганини кўрамиз. 
Жаҳондаги энг қадимий халқлардан 
бири бўлган  ўзбек халқининг тари-
хини эса ўнлаб буюк давлат, фан ва 
маданият арбоблари безаб турибди. 
Умид қиламизки,  яқин келажакда 
Абдулла Қодирий, Ойбек ва Мир-
карим Осимнинг бахтли издошлари 
ўзбек халқининг ҳали кўпчиликка 
маълум бўлмаган машҳур сиймола-
рини тарих қаъридан олиб чиқиб, 
улар ҳақида ажойиб романлар ва 
қиссалар яратадилар.

ÒÀÐÈÕÈÉ ÌÀÂÇÓ 
ÂÀ ÀÄÀÁÈÉ 
£À¥ÐÀÌÎÍ

МАТН БУЗИЛСА...
Бирор-бир муаммо долзарб даражада кўтарилса-ю, аммо адолатли, ишонарли, қаноатланар-

ли  ҳал этилмаса, яна қайта-қайта кўтарилаверади. Бу – қонуният. Зуҳриддин Исомиддиновнинг “Не 
ерда бўлсанг, эй гул...” сарлавҳали (“Ўз АС”, 2023 йил, 9 июнь) мақоласи ана шундай табиий эҳтиёж 
фарзанди сифатида пайдо бўлган.

Атоқли матншунос, устоз олим Ваҳоб Раҳмо-
новнинг “Ғарибингға тараҳҳум айлагилким...” 
(“Ўз АС”, 2011 йил, 7-сон) сарлавҳали мақоласи 
“бир мучал аввал” ёзилганига қарамай, бугун 
эътирозга сабаб бўлиб турибди. Мунозара объ-
екти – Заҳириддин Муҳаммад Бобурнинг “Баҳор 
айёмидур...” деб бошланадиган машҳур ғазали 
тугалланма байтидир. Байт аввалги нашрларда 
қуйидагича талқинда ёзилган: 

Не ерда бўлсанг, эй гул, андадур
чун жони Бобурнинг,

Ғарибингға тараҳҳум айлагилким,
анда жонидур.

(Бобир. Асарлар. Уч жилдлик. “Тошкент” 
Бадиий адабиёт нашриёти, 1965.I. Девон. Нашр-
га тайёрловчилар: Сабоҳат Азимжонова, Азиз 
Қаюмов. 115-бет. Девони Заҳириддин Муҳам-
мад Бобир. Кобул, 1983. Нашрга тайёрловчи 
Шафиқа Ёрқин. 26-бет). Ҳар икки нашр муал-
лифлари қўлёзма манбалар асосида иш тутган-
лар. Шафиқа Ёрқин нашри эски ўзбек ёзувида 
амалга оширилган. Бу ишончли нашрларга 
бемалол суяниш мумкин.

Баҳс байт охиридаги “анда жонидур” 
ибораси устида. Мақоладан маълум бўлишича, 
В.Раҳмонов ушбу шаклни хато деб ҳисоблаган 
ва унинг ёзилиши ҳамда ўқилиши “андижоний-
дур” эканлигини исботлашга ҳаракат қилган. 
Халқаро Бобур жамғармасининг ҳаракати 
билан ушбу гипотеза расмийлашган, ҳатто, 
В.Раҳмоновнинг ёзишича: “2008 йилда Бобур 
таваллудининг 525 йиллиги тантанаси куни – 
14 февралда Андижон шаҳри чорраҳалари ана 
шу байт ёзиғлиқ лавҳалар билан безалган эди. 
Шунинг учун ҳам Бобур жамоат фонди раиси 
Зокиржон Машрабов кўп ўтмай Боғишамолда 
Бобур боғидаги ҳайкал белбоғига йирик 
ҳарфларда шу байтни ёздир”ган.

З.Исомиддинов бу ишга ажабланганича 
бор. Илмга, маърифат ва маданиятга хилоф иш 
қилинган. Бундай жойларга “Бобур девонидан из-
лай-излай топилган шоҳбайт”, “энг фалсафий, 
ҳикматга кон парча”, миллий ва умуминсоний 
ғоя муҳрланса, ярашарди. Масалан, БМТ 
пештоқига Саъдий Шерозийнинг “Одамон ўзви 
як-дигаранд”, яъни “Одамлар бир-бирларининг 

узвларидирлар” – бутун инсоният бир вужуд 
мазмунидаги ғояси ёзиб қўйилган. Навойи 
ҳайкалининг пештоқига:

Олам аҳли, билингизким, 
иш эмас душманлиғ,

Ёр ўлинг бир-бирингизгаким,
эрур ёрлиғ иш – 

деган ҳикматомуз шоҳбайт муҳрланган. 
Бобурда ҳам шундай жаҳоншумул ғоялар 

бор-ку! Масалан: 
Бори элга яхшилик қилғилки, 

мундин яхши йўқ
Ким, дегайлар: “Даҳр аро қолди

фалондин яхшилиғ”.
Бизда миллий ва маҳаллий ифтихор 

туйғуси кучли. Аслида, булар – эзгу туйғулар. 
Аммо улар меъёри бузилса, суиистеъмол 
қилинса, салбий тус олади, маҳаллий ифтихор 
– маҳаллийчиликка айланади. Бобур матнини 
маҳаллий манфаат жиҳатидан ўзгартириш – 
андижонийлаштиришдек салбий оқибатни 
келтириб чиқарган. Мушкул жуда осон 
кушойиш топган: эски ўзбек ёзувидаги 
“анда жони” иборасидаги “анда” сўзининг 
сўнгги ҳарфи “алиф”, яъни “а” - “ё”, яъни 
“и” билан алмаштирилган, “анда жони” – 
“Андижоний”га айланган-қолган. Аслида, 
назаримизда, Бобурни ҳеч ким андижонлик 
эмас, деб даъво қилмаган эди.

Байтнинг келтирилган шаклида З.Исомид-
динов В.Раҳмоновга эътироз билдирганидай: 
“фикр ҳавода муаллақ” қолмаган, “ўринсиз, 
қўпол такрор” ҳам йўқ. Тўғри, иккала мисрада 
“анда жони”  сўзлари такрорланган. Лекин 
айнан такрорланмаган. Биринчи мисрада 
икки сўз ўртасида “чун” сўзи бор. Байтнинг 
мазмунини аниқлаштиришда шу сўзнинг 
аҳамияти катта. Ҳолбуки, икки томон ҳам бу 
сўзга эътибор бермаган. Хосият Назарованинг 
“Заҳириддин Муҳаммад Бобур асарлари 
учун қисқача луғат”ида (“Фан”, Т., 1972, 166-
бет): “чун – каби, ўхшаш, чунки, модомики, 
чунончи, қачонки, вақтеки” маъноларида 
қўлланиши кўрсатилган. Бу маънолардан “мо-
домики” баҳс бораётган матнга айнан тўғри 
келади. Шундан келиб чиқиб, шоир – ошиқ 

айтмоқчи бўлганки: “Эй гул, сен қаерда бўлсанг, 
менинг жоним ҳам ўша ерда. Модомики, менинг 
жоним ўша ерда экан, айрилиқдаги мен ёрингга 
раҳм қилгинки, унинг жони сен билан бирга, у эса 
– жонсиз бир жасад. Жонимга фақат сенгина 
раҳм қилишинг мумкин, зеро менинг жоним сенинг 
тасарруфингда, ихтиёрингда. Фақат сенгина ҳа-
ётимга нажот бера оласан”.

Байт мазмуни ҳақидаги З.Исомиддинов 
талқини ҳам тўғри эмас. Бундан ташқари, Бобур 
ижодиётини тасаввуфийлаштириши ҳам ўринсиз. 
У Бобур “ғазаллари автобиографик эмас, тасавву-
фий йўналишда” дейди. Аслида, аксинча, айнан 
Бобурнинг шеърияти тасаввуфий эмас, аксарият 
шеърларида шоирнинг ҳасби ҳоли ўз аксини 
топган. Олим байтни тўғри ўқисак, “асл сўфиёна 
маъноси рўёбга чиқади” дейдию, ўша маънони 
айтиб қўя қолмайди. Чунки байтда ҳеч қандай 
сўфиёна маъно йўқ. Унутмайлик, Бобур тасаввуф 
масаласида бошқа мумтозларимиздан мустасно. 
Унинг меросида айрим тасаввуфий талқинлар 
қаттиқ қораланган далиллар бор. Шунингдек, 
унинг: “Яна, энг муҳими, бу байтда шоир “ан-
дадур жони: анда жонидур” қабилида бадиий 
санъат (тарди акси тарсе) қўллаган” деган фик-
ри ҳам илмий асосланмаган. Тарди акс санъати 
учун сўзлар тескари такрорланган бўлиши керак 
эди, матнда сўзлар тўғри такрорланган. Тарсе 
санъати учун байтнинг иккинчи мисрасидаги 
барча сўзлар биринчи мисрадаги барча сўзларга 
тўлиқ қофияланган бўлиши лозим эди. Бу матнда 
ундай ҳодиса ҳам йўқ.

Биз Бобурнинг 6 томлик “Куллиёт”ини ол-
дик. Бу янги нашрнинг 1-жилди “Девон” бўлиб, 
асарлар эски ўзбек ёзуви ва кирилда чоп этилган. 
86 – 87-бетлардан ўрин олган ғазалнинг мақта 
байти В.Раҳмонов талқинидагидек:

Не ерда бўлсанг, эй гул,
андадур чун жони Бобурнинг,

Ғарибингға тараҳҳум айлагилким,
 Андижонийдур.

(Бобур. Куллиёт. 1-жилд. Девон. Тошкент. “Zilol 
buloq”нашриёти, 2021. Нашрга тайёрловчи Мирзо 
Кенжабек, масъул муҳаррир Ваҳоб Раҳмонов)

Эвоҳким, яна ғалати машҳур оммалашиб ке-
тибди-да! Энди Бобур девони яна қачон нашр 
этиладию, бу хато қандай тузатилади?

Нусратулло ЖУМАХЎЖА,
филология фанлари доктори

Янги Ўзбекистон кутубхона-
ларини қандай тасаввур қиламиз? 
Замонавий ахборот-кутубхона мар-
казлари фаолияти қандай ташкил 
қилиниши керак? ХХI аср кутубхо-
начиси қандай билим, кўникмалар-
га эга бўлиши лозим? 

Маълумки, техник тараққи-
ёт ҳар жабҳада истиқболли им-
кониятларни юзага келтирмоқда. 
Жумладан, кутубхоначиликда ҳам. 
Эндиликда кутубхоналар нафақат 
маълумот базаси, том маънода жа-
миятнинг ажралмас бўлаги, ҳам-
мамизнинг қадрдон масканимизга 
айланиши жоиз. Бунинг учун сўнг-
ги замонавий технологиялар билан 
жиҳозланган кутубхоналаримиз 
нафақат таълимни қўллаб-қувват-
лаши,  балки маҳаллий бизнесга 
ёрдам бериши ва бошқа соҳа ва-
килларини ҳам ўзига жалб этиши 
керак. Замонавий кутубхоналар фа-
олиятини ташкил этиш жараёнида 
қуйидагиларга риоя қилинса, кўз-
ланган мақсадга эришиш мумкин: 
биринчидан, кутубхоналарда оила-
вий суҳбатлашиш ёки гуруҳ бўлиб 
мунозаралар ўтказиш имконияти  
яратилса, яна бир қисми дарслар, 
тренинглар, жамоат тадбирлари, 
учрашувлар, китобхонлар клубла-
ри, ўсмирлар ва болалар учун дас-
турлардан фойдаланиш маркази-
га айлантирилса, зиё масканлари 
одатдагига нисбатан гавжумлашган 
бўларди; иккинчидан, гавжумликни 
таъминлаш баробарида, кутубхона-
нинг яна бир қисмида сокинликни 
сақлаш ва китобхонларнинг  тур-
ли ахборот ресурсларидан унумли 

фойдаланиб, мулоҳаза юритишлари 
учун шарт-шароитлар яратиш мақ-
садга мувофиқ. 

Кутубхоналар асрлар мобайнида 
асосий билим манбаи бўлиб келган. 
Мулоҳаза юритиш анъанавий 
кутубхона хизматларининг ўзак 
мақсади бўлиб, асосий эътибор 
кўпроқ мутолаага қаратилган. 
Бугунги кунда одамлар доимий 
равишда ахборот олиш имкони-
ятига эга. Қолаверса, кутубхона 
билим олишнинг ягона манбаи 
эмас. Эндиликда бу ерга келган 
ҳар бир кишидан фақат мутолаа 
талаб қилинмайди. Шунга қара-
май, аксарият фойдаланувчилар 
ҳамон сокин ўқиш жойларини 
қадрлайдилар. Босма китоб ёки 
электрон ресурсларни ўқиш, ўз 
фикрларини тартибга солиш ёки 
кундалик ташвишларга чалғи-
май хотиржам ишлаш учун ҳам 
сокин макон излаб, кутубхонага 
интиладилар.

Унутмаслик керакки, бугун-
ги ёшлар чексиз ахборот оқими 
ва техника шовқини орасида 
ўсмоқда. Бундай шароитда илмий 
ва ижодий фаолият билан шуғулла-
ниш осонмас. Ёлғиз қолиб, режала-
рини пишитишни истаган ёшлар со-
кин муҳитга эҳтиёж сезади. Турли 
хиёбонлар, кафелар ўрнига кутуб-
хоналар бу вазифани аъло даражада 
уддалайди. Кутубхонанинг бир бур-
чаги шинам ва қулай, жиҳозланган 
залга айлантирилса, фойдаланувчи-
лар ўзини эркин ҳис қилади.

Бугунги кунда кутубхона хо-
димларию фойдаланувчиларга па-

раллел равишда шароит яратиш ва 
эътибор қаратиш замон талабидир. 
ХХI аср кутубхоначисининг маъна-
вий қиёфаси масаласига келсак, хо-
рижий давлатлар кутубхоналарида 

хизмат қилаётган мутахассислар-
дан талаб қилинадиган омилларни 
эслаш ўринли. Замонавий кадр-
лардан, биринчи навбатда, соғлик 
талаб қилинади. Бошқалар учун бу 
ҳаётий эҳтиёж бўлса, кутибхоначи 
учун мажбуриятдир. Чунки энди 
улар ҳам бошқа соҳа вакиллари каби 
кабинетга қамалиб ўтиролмайди. 
Жойларга чиқади, баъзан кун бўйи 
тарғибот тадбирларида, халқ билан 
мулоқотда бўлади. Бундай шароит-
да кутубхоначи, албатта, мустаҳкам 

соғликка эга бўлиши керак. 
Иккинчидан, кўчаларда, дала 

тадбирларида токчалар, жавон-
лар, столлар, китоблар каби кўп-
лаб кутубхона инвентарларидан 

фойдаланилади. Буларнинг барча-
сини кўчириб олиб юриш ва жой-
лаштириш алоҳида имконият ва 
куч талаб қилади. 

Учинчидан,  ҳар бир ходим 
ҳайдовчилик малакасига эга бўли-
ши лозим. Чунки хорижда автом-
бил бошқара оладиган кутубхона-
чилар хазинабон ҳисобланади. 

Тўртинчидан, у IТ мутахас-
сиси бўлиши даркор. Чунки за-
монавий мутахассис нафақат 
Wоrd нималигини билиши, балки 

PhotoShop, видеомонтаждан моҳиро-
на фойдаланиши, коллажлар, гифлар, 
мультфильмлар ва бошқаларни яра-
тиши керак. Бусиз ижтимоий тар-
моқлар орқали халқ орасига кириб 
бориш мумкин эмас. 

Бешинчидан, замонавий ку-
тубхоначи ижодкор бўлиши керак. 
Ваҳоланки, пресс-релизлар, даврий 
нашрларга мақолалар, кутубхона 
блог постларини ёзиш кутубхона 
мутахассислари учун бирмунча қий-
ин ишлардан саналади. Ижодкорлик 
лаёқати бўлмаса, ўқувчиларни муто-
лаага жалб қилиш ҳам қийин кеча-
ди. Яратувчанлик иштиёқи эса барча 

соҳаларда қадрланади.
Сир эмас, бугун ҳаётимизни 

интернетсиз тасаввур қилиш қий-
ин. Бироқ биз ундан доим тўғри 
маълумот ололамизми? Аёнки, 
Google каби қидирув тизимлари 
саволларимиз ёки калит сўзла-
римизга қараб маълумот беради. 
Шу боис олган маълумотларимиз 
ҳар доим ҳам тўғри бўлмаслиги 
мумкин. 

Маълумот сўраб кутубхо-
нага мурожаат қилсак-чи? Ку-
тубхоналар ўзида тарихни, энг 
муҳими, ҳақиқатни сақлайди. 
Ташриф буюрувчилар эса, ҳар 
қандай маълумотни малакали 
ва яхши ўқитилган кутубхона-
чилар ёрдамида осонгина то-
пишлари мумкин. Интернет 
минглаб жавобга рўбарў қилса, 
кутубхоначи уларнинг тўғриси-
ни кўрсатиб бериши лозим. 

Бундан ташқари, кутубхоналар 
ташриф буюрувчиларга ўқув мате-
риаллари, тренинглар, курслар, ил-
мий нашрлар ва бошқа сон-саноқсиз 
ресурсларни тақдим этади. Омма-
вий кутубхоналар ўз хизматларини 
нафақат юзма-юз кўрсатишади, бал-
ки уларнинг баъзиларида электрон 
таълим ҳам интеграциялашган бўла-
ди. Ахборот-кутубхона марказла-
ри ижтимоий-иқтисодий ҳолатидан 
қатъи назар, барча одамлар учун бе-
пул маълумот ва таълим имконият-

ларини тақдим этади. Шунингдек, 
масофавий ўқиш имконини беради, 
келолмаганлар ҳам кутубхонанинг 
маданий ва маърифий таклифлари-
дан фойдаланишлари мумкин. 

Кўринадики, интернет қанча-
лик ривожланмасин, китобга бўл-
ган маънавий эҳтиёж ўрнини боса 
олмайди. Бунинг қиёси шуки, сунъ-
ий гуллар яратилгани билан ҳали 
ҳеч ким табиий гуллардан буткул 
воз кечгани йўқ. 

Бугун китоб камроқ ўқилаётган 
бўлса, демак, бу муаммонинг ечими 
кутубхоналарни ва кутубхоначи-
ларни замон суръатига мос тарзда 
ўзгартиришда. Кутубхоналарнинг 
аҳволи эса, ташкилотчилар ва одам-
ларининг савиясига боғлиқ. Ахир, 
компьютерхоналар, тунги клублар, 
кафе-барлар муҳташам, қулай, ис-
сиқ бўлса-ю кутубхоналар тор, зах 
ва қоронғи бўлса, ёшлар қаерни 
танлаши ўз-ўзидан аён. 

Зиё масканларига эътибор энг 
қуйи бўғин – шаҳар ва туманлар-
нинг ахборот-кутубхона марказ-
ларидан бошлангани бежиз эмас, 
албатта. Чунки кутубхоналар шун-
чаки китоблару компьютер банкла-
ри эмас, балки одамларни кашф 
қиладиган, улар билан мулоқотга 
киришиб, тасаввурларини кенгай-
тирадиган маскан, таъбир жоиз бўл-
са, ҳудудларнинг маънавий пойтах-
тидир. Демакки, кутубхоналарнинг 
даври ўтди, дейишга ҳеч қандай 
асос йўқ. Зеро, инсон дунёқара-
шини шакллантиришнинг асосий 
манбаи ҳисобланган аср кутубхо-
налари фуқароларни тарбиялайди 
ва соғлом фикрловчи жамоаларни 
шакллантиради. Бир сўз билан айт-
ганда, замонавий зиё масканлари 
халқ университети вазифасини ба-
жаради.

Гулбаҳор САФАРОВА,
Ангрен шаҳар 

Ахборот-кутубхона маркази 
директори

Бошланиши 1- саҳифада

АЁЛ ҚАЛБИ
Аёл зоти ҳеч қачон
Тирноққа зор бўлмасин.
Бешигида ҳар замон
Чақалоғи йиғласин.

Эй Худойим, бемаҳал
Аёл қалби чўкмасин.
Пасту баланд дунёда
Улар кўзёш тўкмасин.

Фарзанд эрур  уларнинг
Жигарбанди, қувончи.
Кўз нурию қуввати,
Кексайганда суянчи.

Бекам, бахтли бўлсинлар,
Аёл борки, тоабад.
Яйраб алла айтсинлар,
Улар учун шудир бахт.

ҲАЁТ БЎЛГАНИНГИЗДА
Юрагимдан ғамлар жой олмасмиди,
Ғам-ташвиш, ситамга жой қолмасмиди,
Бу бошимга таъналар ёғмасмиди,
Онажоним, сиз ҳаёт бўлсангиз гар.

Сиз каби бўлмади ҳеч кимса дилдош,
Тополмадим сиз каби ўзга сирдош,
Бу шеърни ёзмас эдим кўзимда ёш,
Онажоним, сиз ҳаёт бўлсангиз гар.

Ўзгалар қалбидан меҳр изладим,
Сокин кечаларда қолди изларим,
Сизга айтмасмидим юрак сўзларим,
Онажоним, сиз ҳаёт бўлсангиз гар.

Пешонангда не бор – 
тақдирнинг қўли,

Давом этаверар умрнинг йўли,
Ўксимас эдими Тоҳирнинг дили,
Онажоним, сиз ҳаёт бўлсангиз гар.

 

Гул кўп, чаман кўп...

Самонинг инъоми 
Эко фамилияси Ех Caelis Oblatus 

сўзининг бош ҳарфларидан олинган 
бўлиб, “само инъом этган” маъносини 
беради. Бу исм, италияликлар анъана-
сига кўра, Умберто Эконинг бобосига 
– гўдаклигида ташлаб кетилган болага 
берилган эди. Умберто Эконинг отаси 
Жулио оиладаги ўн уч боланинг бири 
бўлган.

Атеист
Умберто Эко Туриндан узоқ бўлма-

ган  Пьемонте шаҳарчасида ҳисобчи 
оиласида дунёга келган. Отаси ўғли-
нинг ҳуқуқшунос бўлишини орзу қила-
ди, аммо Умберто Турин университети-
да ўрта асрлар фалсафасини ўрганишга 
қарор қилади. Бу ердаги таълим-тарбия 
Умбертонинг динга муносабатини ўз-
гартириб юборади ва у атеист сифатида 
Католик черковини тарк этади. Умберто 
олмониялик санъат муаллимаси Ренате 
Рамгега уйланади, улар бир ўғил, бир 
қиз фарзанд кўришади.

Серқирра ижодкор
Умберто Эко телевидениеда “Эс-

прессо” газетасининг шарҳловчиси 
сифатида ишлаган, шунингдек, Милан, 
Флоренция ва Турин университетлари-
да маданият назарияси фанидан маъру-
залар ўқиган. Ўзи эса, Болон универси-
тетининг профессори, кўплаб хорижий 
университетларнинг  фахрий доктори, 
французларнинг Фахрий легион Орде-
ни соҳиби бўлган.

Унинг биринчи романи “Атиргул 
исми” дунё бўйлаб 10 миллион нусхада 
чоп этилган. Кейинчалик бу асар асоси-
да фильм ишланиб, ундаги бош ролни 
машҳур киноактёр Шон Коннери ижро 
этган. Шунингдек, “Фуко капгири” ва 
“Баудолино” романлари ҳам жаҳон ада-
биёти бестселлерига айланди.

 

Ёзувчи ва ўқувчи
 “Биз ўзимиз учун фақат биргина 

нарсани ёзамиз: ёддан кўтарилмасли-
ги учун харид қилинадиган нарсалар 
рўйхатини, дўкондан қайтишда бошқа 
керак бўлмагани учун уни йиртиб, 
ташлаб юборамиз. Қолган барча матн-
лар кимгадир ниманидир уқтириш ния-
тида ёзилади”, деган эди Эко.   

Шодлик ва қайғу
Умберто Эко ўзининг ижод жараёни 

ҳақида шундай ёзган эди: “Бир китоб-
ни ёзиш учун менга кўп йиллар керак. 
Ҳар йили биттадан роман чиқарадиган 
ёзувчиларни тушунмайман (уларнинг 
айримлари, шубҳасиз, буюк кишилар, 
улар билан фахрланаман, аммо уларга 
ҳавас қилмайман). Роман ёзишнинг жо-
зибаси натижада эмас, балки ижод жа-
раёнидадир.   

Мен китобим якунига етгани сари 
асабийлашаман, яъни ички мантиқимга 
асосан ҳозир воқеалар ниҳояланади, 
мен ёзишни тўхтатаман ва ҳаммаси та-
мом бўладигандек туюлаверади. Мен 
учун асар ёзиш олти, етти, саккиз йил 
давомида (бир умр бўлса ҳам майли) 
ўзим аста-секинлик билан яратган, 
ўзимники бўлган оламда яшашдир”. 

Ўқувчи  ва муаллиф
Умберто Эко ўрта асрлар ва замона-

вий эстетикани, умумий маданиятини 
ўрганди ва тадқиқ этди, ўзининг семи-
отика назариясини Ўқувчи ва муаллиф 
ўртасидаги  муносабат, бунда “ўқувчи-
нинг роли” муаммоси мавзусига асос 
солди. Яъни талқин  масаласи унинг 
тадқиқотлари марказида турди. 

БИЛДИРИШ
“Ўзбекистон адабиёти ва санъати” газетаси таҳририяти қуйидаги манзилга кўчиб ўтга-

нини маълум қиламиз: 100202, Тошкент шаҳар Юнусобод тумани, Боғишамол кўчаси, 7 уй. 
Ижодкорлар ўз қўлёзмаларини +99890 0549446 рақамида очилган телеграм орқали юбо-

ришлари мумкин.
Таҳририят

“Самарқандда  қовун  таровати”
Ўзбек маданияти негизида юксалиб, равнақ топиб келаётган кино санъати алоҳи-

да ўрин ва нуфузга эга. Халқимизнинг бой маънавияти акс эттирилган лавҳалар ай-
нан кинода гавдаланиши фикримизнинг далилидир. “Ёр-ёр”, “Маҳаллада дув-дув 
гап”, “Суюнчи”, “Водиллик келин” каби фильмлар содда ва танти халқимизнинг 
кундалик ҳаёти, турмуш тарзи, маданияти ва санъатини акс эттирган ўз даврининг 
ноёб асарларидир. Мазкур фильмлар даврлар оша халқимизнинг миллий меросига 
айланиб бормоқда. Номлари зикр этилган фильмлардаги ҳар бир қаҳрамон, ҳар бир 
лавҳа барчамиз учун қадрли бўлиши билан бирга, жуда ёқимли хотираларни ҳам 
ёдга солиши шубҳасиз. Шу боис бу картиналар қайта-қайта томоша қилинади. Улар-
даги ўзига хос ўзбекона юморлар кишига завқ бағишлайди, кўнглини кўтариб, ҳаёт 
ташвишларини бир зум четга суриб, ундан баҳра олишга ундайди. Шу ўринда ҳақли 
савол туғилади: бунинг сабаби нимада? Назаримизда, бу саволга жавобни халқимиз 
ҳаёти, аждодлардан қолган қадрият ва анъаналар, маданиятимиздан излаш лозим.

“Ўзбекистон адабиёти ва санъати” газетаси жа-
моаси таҳририят ходими Сарвара Қосимовага тур-
муш ўртоғи 

Зоҳид Қосимовнинг 
вафоти муносабати билан ҳамдардлик билдиради.

ÒÅÀÒÐÃÀ ÁÀÕØÈÄÀ ÈÆÎÄ

ТЎЙ БОЛА
Тўй болажон, тўй бола,
Гижинглаган той бола.
Сўзларимга қулоқ сол,
Бир зумгина, ҳой бола.

Бугун етди чин фурсат,
Бахтли онинг, бўл суннат.
Кечиктирмай бугуноқ,
Муҳаммадга бўл уммат.

Бўл мўмин, чин мусулмон,
Бўл баҳодир, мард ўғлон.
Паҳлавон Алпомишдай
Бўлгин жасур, мард ўғлон.

Шарқираган сой бўлиб,
Юргин сахий, бой бўлиб.
Осмонимда порлагин
Қуёш бўлиб, ой бўлиб.

Уста бобо келсинлар,
Тезроқ бўла қолсинлар.
Тўй болани ҳозироқ
“Ҳуйдо-ҳуйдо” қилсинлар.

Уста бобо дер “ҳуйдо”,
Момоларинг дер тўйда.
Муҳаммадга бир уммат
Кўпайди-ё шу уйда.

Тоҳиржон ҚОДИРОВ

Театр декорацияси санъати, 
сценография — тасвирий санъат-
нинг театр санъати билан боғлиқ 
соҳаси ҳисобланиб,  декорация, ли-
бослар, ёруғлик, саҳна техникаси 
воситасида спектаклнинг томоша 
кўринишини яратиш санъатидир. 
Театр рассоми саҳнада кўрсатила-
диган ҳар бир кўриниш, кийим ва 
бошқаларнинг эскизларини ярата-
ди, шу эскизлар асосида декорация 
ва либослар тайёрланади. Одатда, 
декорацияси санъати театр, драма-
тургия, тасвирий санъат тараққи-
ёти билан боғлиқ ҳолда ривожлана-
ди. Лола Абдуллаева Ўзбекистонда 
ана шу санъат тараққиётига ҳисса 
қўшган рассомлардан биридир. 

Огаҳий номидаги давлат му-
сиқали драма ва комедия театри 
ривожига  муносиб ҳисса қўшган 
Лола Абдуллаева Тошкент шаҳрида 
туғилган. У Хоразм воҳасига би-
ринчи бадиий таълим олиб келган 
профессионал рассом ҳисоб ланади.

ХХ асрнинг 30-йилларида, ҳат-
то эркаклар бадиий таълим олиши 
қийин бўлган бир  даврда оила аъзо-
ларининг қаршиликларига қарамай, 
Л. Абдуллаева республика Рассом-
лик билим юртига ўқишга киради. 
У ерда Павел Ганн, Александр Вол-
ков, Николай Карахан каби тажри-
бали ўқитувчилардан санъат сирла-
рини ўрганади. Таниқли портретчи 
рассом Николай Карахан шогирди 
Лола Абдуллаевани П.Бенков номи-
даги билим юртининг ягона ва жуда 
истеъдодли қизи эди”, деб эслайди. 
Рассом уни “биринчи қалдирғоч”, 
яъни Ўзбекистонда  биринчи энг 
муваффақиятли аёл рассом сифати-
да эътироф этади.

Ҳозирги кунда Лола Абдулла-
еванинг “Ўзбекистон замонавий 
санъати  музейи”да намойиш қи-
линаётган асарлари унинг шогирд-
лари ва юртдошларимизда катта 

таассурот қолдирмоқда. Кўргазма 
залларида намойиш қилинаётган 
кўпгина рангтасвир асарлари қато-
рида “Онабиби халфа” номли тари-
хий мавзудаги асари ҳам намойиш 
қилинмоқда. Асарнинг орқа пла-
нида Хиванинг қадимий меъморий 
ёдгорликлари қизариб ботаётган 
қуёш нурларида ўзига хос тасвир-
ланган. Онабиби Сафарованинг 
оқ от миниб, гармон чалиб, ашула 
айтиб турган ҳолати, бошида қизил 
дўппи-тахя кийган, оқ дурра ўра-
ган. Лачакли  аёллар унга диққат 
билан қарашмоқда. 

Л.Абдуллаева фаолиятини Ол-
маотадаги қозоқ драма театрида 
саҳна безакчи-рассоми сифатида 
бошлаган. Сўнгра ижодий изла-
нишларини Бишкек шаҳридаги 
театр бадиий комбинатида давом 
эттирган. 1948 йилдан эътиборан 
Огаҳий номидаги Хоразм вилоят 
мусиқали драма ва комедия теа-
трида бош рассом бўлиб ишлай 
бошлаган. Бу санъат даргоҳида 
ярим асрдан ортиқ фаолият юрит-
ган. Узоқ йиллик ижодий фаолия-
ти давомида кўплаб спектаклларга 
безаклар ишлаган. 

Рассом муваффақиятининг сири 
ҳар бир асар устида ишга кири-
шишдан олдин воқеалар акс этган 
даврнинг маданияти ва санъатини, 
турмуш тарзини чуқур ўрганишга 
ҳаракат қилганида. Замондошла-
рининг таъкидлашича, Л.Абдулла-
ева тарихни, қадимий анъаналарни 
жуда яхши билган.  Ҳар бир ишга  
ижодий ёндашиб, пьеса мазмунини 
қайта тафаккуридан ўтказган. Шу 
аснода қизиқарли миллий деталлар 
топишга муваффақ бўлган. Рассом-
нинг сермаҳсул ижоди давлатимиз 
томонидан муносиб тақдирланиб 
1964 йили “Ўзбекистонда хизмат 
кўрсатган санъат арбоби” унвони  
берилди. Унинг “Сўқир аёл” асари 

ҳозирда Ўзбекистон Миллий банки 
галереясида сақланмоқда. Рассом 
бир қатор тарихий шахслар пор-
третларини, Хоразмий, Беруний, 
Огаҳий, Аваз Ўтар, Нажмиддин 
Кубро каби улуғ аждодларимиз 
образларини юксак маҳорат билан 
яратди. Энг муҳими Л.Абдуллаева 
театр, саҳна бадиий безаги билан 
боғлиқ мураккаб санъат турини 
ривожлантиришга муносиб ҳисса 
қўшди, ёш мусаввирларга мура-
ббийлик қилди. Тожибой Жума-
ниёзов, Сафо Дўсчонов, Бахтиёр 
Рўзметов, Шавкат Усмонов каби 
таниқли рассом ва ҳайкалтарошлар 
опанинг муносиб шогирдларидир.

 Ўзимнинг ҳам рассомлик санъ-
атига қизиқишимда, шу соҳани 
танлашимда устозим Лола Абдул-
лаеванинг ҳиссаси катта. Ижодий 
изланишларим давомида бир қатор 
замондошларимиз портретларини,  
тарихий сиймоларни ҳамда юрти-
миз манзаралари акс этган асарлар-
ни, устозга ҳурмат сифатида Лола 
Абдуллаеванинг портретини ярат-
дим. Янги авлод рассомлари ҳам 
устознинг Огаҳий номидаги театр 
спектаклларига ишлаган ажойиб де-
корация эскизлари, маҳорат дарсла-
рини, яратган дастгоҳли рангтасвир 
асарларини хурмат билан хотирлай-
дилар. 

Йиллар ўтиб ажойиб ижодкор 
Лола Абдулаева орамиздан кетди. 
Лекин ундан бетакрор асарлар ме-
рос бўлиб қолди. Бетакрор асарлари 
музей экспозицияларидан муносиб 
ўрин олди. Рассомнинг бой маъна-
вий мероси санъат оламига кириб 
келаётган ёшлар учун маҳорат мак-
таби бўлиб хизмат қилмоқда.

Эркабой МАШАРИПОВ,
 Камолиддин Беҳзод номидаги 
миллий рассомлик ва дизайн 

институти ўқитувчиси

Ўзбекистонда хизмат кўрсатган санъат 
арбоби, “Felix” халқаро мукофоти соҳиби, 
таниқли ўзбек режиссёри Али Ҳамроев 
томонидан суратга олинган “Самарқандда 
қовун таровати” картинасини худди шун-
дай фильмлар сирасига киритиш мумкин. 
Фильмдаги барча воқеалар Самарқанд 
шаҳридаги кўҳна маҳаллалардан бирида 
суратга олинган. Қадим ва ҳамиша на-
вқирон Самарқанднинг юраги Регистон 
майдони жойлашган ҳудудда бир маҳалла 
аҳлининг кундалик турмуш тарзи мазкур 
фильмнинг бош ғояси сифатида танлан-
ган. Асосий қаҳрамон ҳаётнинг паст-ба-
ландию аччиқ-чучукларини татиган, эл-
нинг ҳурмат-эҳтиромига сазовор муаллим 
Асқар отадир. Воқеалар Асқар отанинг 
велосипедда бозордан қовун сотиб олиб 
келаётгани билан боғлиқ лавҳадан бошла-
нади. Асқар ота велосипедда ҳаракатланиб 
келар экан, Самарқанд қовуни таровати 
чор атрофдаги сайёҳларни мафтун этади. 
Уларнинг: “Бу қовун бунчалар тароватли”, 
дея айтган гапларини хорижликларнинг 
эътирофи сифатида қабул қилиш мумкин. 

Фильмда маҳалла миллий қадрият си-
фатида гавдалантирилган бўлиб, маҳал-
ла раисининг ҳар бир масалада халқ би-
лан бамаслаҳат фаолият олиб бориши, 
бу борада ёши улуғларнинг маслаҳат ва 
насиҳатларига амал қилиши тегишли 
кадр лар орқали кўрсатиб берилади. Шу-
нингдек, томоша давомида маҳалладаги 
чинорлар кесилиб, бу жойга тадбиркор-
ларнинг тўйхона қуриш режаси акс этган 
лавҳалар кишини ўйга толдиради. Фуқа-
роларнинг бунга салбий муносабати ва 
тадбиркорни тўхтатишга ҳаракат қили-
ши ҳамда бу масала ҳукумат вакилининг 
халқ дардига қулоқ тутиши билан ижобий 
ҳал қилингани фуқаролар ҳуқуқларининг 
давлат томонидан кафолатлангани ва таъ-
минланаётганидан дарак беради. Фильмда 
халқимизнинг турли маросимлари, анъана 
ва урф-одатлари акс эттирилган лавҳалар 
ҳам асарнинг  бадиий қимматини оши-
ришга хизмат қилган. Асқар ота маҳалла 
болаларидан кимгадир рус тили, кимгадир 

тарих ва яна кимгадир бошқа илмларни 
ўргатишдан чарчамайди. Эътиборли жиҳа-
ти шундаки, бу жараёнда ҳаммага тенг му-
носабатда бўлади. Унинг даун синдромига 
чалинган болакайга сабр-бардош ва гўзал 
муомала билан сабоқ бериши фикримиз-
нинг далилидир. Бола унинг меҳри ва са-
мимийлигини  ҳис қилиб, ўз бобоси билан 
суҳбатлашгандек сўзлашади. 
Картинада иккинчи жаҳон урушида 

ҳалок бўлганларнинг хотиралари ҳамда 
уларнинг хизматлари ҳақида алоҳида 
лавҳалар мавжуд. Асқар ота ҳам иккинчи 
жаҳон уруши қатнашчиси, озодлик йўлида 
жонини фидо қилган отасининг қабрини 
тиклашга ҳаракат қилади ва шу мақсадда 
Россияга пул юборади. Фильм сўнгида бу 
ишнинг уддасидан чиқади. Россияга юбо-
рилган пуллар айнан отасининг қабрини 
тиклашга қаратилганидан, сарф-харажат-
ларни қоплаш учун йўналтирилганидан 
бехабар маҳалла аҳли бу ишни у Россияда 
оиласи ва фарзандлари борлиги ҳақидаги 
гумонлар билан асослашга ҳаракат қила-
ди. Умуман, томошабин фильмни ўзгача 
завқ, ҳаяжон ва қизиқиш билан томоша 
қилади. Ундаги ҳар бир сюжет халқимиз-
нинг бой маданияти, ўтмиши билан ҳақли 
равишда фахрланишга, келажак авлодга 
уни бор ҳолича сақлаб етказишга ундайди.
Шу ўринда қайд этиш жоизки, мазкур 

фильмнинг илк премьераси  Самарқанд 
шаҳридаги Самарқанд халқаро Техноло-
гия университетида бўлиб ўтди. Фильм 
режиссёри ва йиғилганлар ўртасидаги 
жонли мулоқот мухлисларда катта таас-
сурот қолдирди. Дунёнинг турли давлат-

ларидан университетимизга келиб таълим 
берувчи профессор-ўқитувчилар фильм 
хусусидаги фикрлари билан ўртоқлашди-
лар. Жумладан, Кореянинг СУН халқаро 
университетлар тармоғи раиси, Самарқанд 
халқаро Технология университети ҳузу-
ридаги Корея технологияси ва маданияти 
коллежи раҳбари (Жанубий Корея) Хванг 
Сунгдон шундай деди: “Мазкур картина-
ни томоша қилар эканман, ўзимни ўз уй-
имдагидек ҳис қилдим. Сабаби, Жанубий 
Кореяда ҳам худди ўзбек халқи сингари 
оила муқаддас қадрият. Таълим-тарбия, 
маданият, урф-одатларнинг барчаси оила-
дан бошлаб ўргатилади. Шу нуқтаи назар-
дан мен ўзбек ва корейс халқларининг яна 
бир муштарак томонларини кашф этдим. 
Шу пайтгача Самарқандга саккиз марота-
ба келганман. Аммо фильмни кўриб, ҳали 
Самарқанднинг мен кўрмаган манзиллари 
кўп эканини англаб етдим. Фильм  ҳали 
ҳаётнинг энг гўзал лаҳзаларини тўла ҳис 
қилиб улгурмаганимни эслатди”. 
Самарқанд халқаро технология универ-

ситети биринчи проректори Гиусеппе Са-
пиенза фильмда Ўзбекистон маданияти ва 
меросининг гўзаллиги, бойлиги намойиш 
этилиб, унинг ажойиб меъморчилиги, маза-
ли таомлари ва жўшқин анъаналари ёритиб 
берилганини таъкидлаб, жумладан, шундай 
деди: “Мен италияликман, у ерда “Felix” 
халқаро мукофоти ҳар қандай фильм ёки 
режиссёрга бериб юборилмаслигини яхши 
биламан. Ўзбек фарзандининг шундай 
мукофотга лойиқ кўрилиши менга улкан 
мамнуният бағишлайди. Фильм кўплаб ҳи-
коялардан иборат жумбоқ бўлиб, унда ран-
глар, товушлар, овозлар ва ёқимли ифорлар 
қаҳрамонлар билан уйғунлашиб кетгандек 
тасаввур уйғотади. Ҳозирги кунда ҳар қай-
си миллатнинг ўзлигини сақлаши, анъана 
ва миллий қадриятларини муҳофаза қили-
ши долзарб масалага айланиб бормоқда. 
Шу нуқтаи назардан ўзбек халқи амалга 
ошираётган ишлар таҳсинга сазовор”. 
Намойиш якунида режиссёр Али Ҳамро-

ев томошабинлар билан суҳбатга кири-
шиб, суратга олиш жараёни, ундаги муҳим 
лаҳзалар ва қизиқарли ҳолатлар хусусида 
сўзлаб берди. Хуллас, Самарқанд халқаро 
Технология университети залида ташкил 
этилган премьерада “Самарқандда қовун 
таровати” фильми илк бор “татиб кўрил-
ди”. Халқимизнинг бетакрор маданияти, 
урф-одати, тарихи гавдалантирилган ушбу 
фильм кино мухлисларига маъқул бўлади, 
деб ўйлаймиз. 

Умедулло МАҲМУДОВ,
Самарқанд халқаро технология 

университети  ҳузуридаги Ўзбек тили 
ва маданияти маркази раҳбари,

филология бўйича фалсафа доктори

Газетхон илҳоми

Муассис: 
ЎЗБЕКИСТОН

ЁЗУВЧИЛАР УЮШМАСИ Газета 2014 йил 26 ноябрда Ўзбекистон Республикаси 
Президенти Администрацияси ҳузуридаги Ахборот ва 

 оммавий коммуникациялар агентлигида томонидан 
0283 рақам билан рўйхатга олинган.
Адади - 1097 Буюртма Г - 638.
Ҳажми - 3 босма табоқ, А- 2.
Нашр кўрсаткичи - 222.

Ташкилотлар учун - 223. 1 2 3 4 5 6

Бош 
муҳаррир 
Ҳумоюн 

АКБАРОВ

”Шарқ” 
нашриёт-матбаа 

акциядорлик компанияси 
босмахонаси.

Босмахона манзили:
Буюк Турон кўчаси, 

41-уй.

Босишга топшириш вақти - 21.00. 
Босишга топширилди - 21.35.

Таҳририятга келган қўлёзмалар таҳлил этилмайди ва муаллифларга 
қайтарилмайди. Муаллифлар фикри таҳририят нуқтаи назаридан фарқланиши мумкин.

Навбатчи муҳаррир  Шуҳрат АЗИЗОВ
Саҳифаловчи Нигора ТОШЕВА

Манзилимиз: Тошкент - 100202, 
Боғишамол кўчаси, 7.

Электрон почта манзили: 
uzas.gzt@mail.ru

ЖУМА КУНЛАРИ 
ЧИҚАДИ

Сотувда нархи эркин.


